ТӨСВИЙН ТУХАЙ ХУУЛИЙН ЗАРИМ ЗҮЙЛ, ЗААЛТЫН 
ХЭРЭГЖИЛТИЙН ҮР ДАГАВРЫН ҮНЭЛГЭЭ
НЭГ. УДИРТГАЛ
Монгол Улсын төсвийн бодлого, төсвийн төлөвлөлт, улсын хөрөнгө оруулалтын удирдлага нь төрийн санхүүгийн тогтвортой байдал, эдийн засгийн үр ашиг, хөгжлийн бодлогын хэрэгжилттэй шууд холбоотой суурь харилцаа бөгөөд эдгээрийг зохицуулж буй эрх зүйн үндсэн баримт бичиг бол 2011 онд батлагдсан Төсвийн тухай хууль юм. Тус хууль батлагдсанаар төсвийн сахилга хариуцлагыг сайжруулах, төсвийн ил тод байдлыг нэмэгдүүлэх, дунд хугацааны төсвийн төлөвлөлтийг бэхжүүлэх, төсвийн төвлөрлийг сааруулах зэрэг зорилтуудыг дэвшүүлсэн бөгөөд өнгөрсөн хугацаанд тодорхой ахиц дэвшил гарсан байна.
Гэвч хууль хэрэгжсэнээс хойш Улсын төсвийн хөрөнгө оруулалтын төлөвлөлт, төсвийн төслийн ил тод байдал, төсвийн урсгал зардлын үндэслэл, төсөл арга хэмжээний сонгон шалгаруулалт, олон нийтийн оролцоо, төсвийн мэдээллийн хүртээмжтэй байдал зэрэг асуудлаар бодит хүндрэл, зохицуулалтгүй сул талууд ажиглагдсаар байна. Тухайлбал, Монгол Улсын Үндэсний Аудитын газрын аудитын дүгнэлтүүдэд төсөвт өртөг нэмэгдсэн, хэрэгжих хугацаа хэтэрсэн, техник эдийн засгийн үндэслэл дутуу, үр ашгийн үнэлгээ хангалтгүй олон төсөл, арга хэмжээ жил бүр давтагдаж байгааг дурдсан байдаг. Мөн Төсвийн урсгал зардлын өсөлт нь хөрөнгө оруулалтын үр ашигтай байдлаас илүүгээр төсвийн тогтвортой байдалд эрсдэл үүсгэх хэмжээнд хүрч байгаа талаар Монголбанк, Олон улсын валютын сан болон дотоодын судалгааны байгууллагууд анхааруулсаар байна.
Нөгөө талаас, төсвийн төсөл боловсруулах, олон нийтэд танилцуулах, санал авах өнөөгийн эрх зүйн зохицуулалт нь ерөнхий хүрээнд тодорхойлогдсон боловч төсвийн мэдээллийг иргэдэд ойлгомжтой, харьцуулах боломжтой, өгөгдөлд суурилсан байдлаар хүргэх, иргэдийн саналыг бодитой тусгах, төсөл арга хэмжээг эрэмбэлэх шалгуур, үнэлгээний үр дүнг нээлттэй болгох талаар хангалттай нарийвчлан зохицуулаагүй байна. Үүний улмаас төсвийн шийдвэр гаргах үйл ажиллагаанд олон нийтийн итгэл буурах, хөрөнгө оруулалтын шийдвэр улс төрийн нөлөөлөлд автах, төсвийн үр ашиг буурах нөхцөл бүрдэж байгаа талаар олон улсын үнэлгээ, тухайлбал Олон Улсын Төсвийн түншлэл байгууллагын (IBP)-ийн Төсвийн ил тод байдлын судалгаанд дурдагдсан байна.
Иймд Төсвийн тухай хуулийн холбогдох зүйл, заалтын хэрэгжилтэд үнэлгээ хийх нь хууль тогтоомж бодит нөхцөл байдалд нийцэж байгаа эсэх, тухайн зохицуулалт төсвийн сахилга, хөрөнгө оруулалтын үр ашиг, ил тод байдал, иргэдийн оролцоог хангах зорилгодоо хүрч байгаа эсэхийг шинжлэх ухаанч, нотолгоонд суурилсан байдлаар тодорхойлох шаардлагатай байна.
Энэхүү хэрэгжилтийн үр дагаврын үнэлгээ нь төсвийн төсөл боловсруулах шаардлага, улсын хөрөнгө оруулалтын урьдчилсан үнэлгээ, төсөл арга хэмжээний эрэмбэ, олон нийтийн хэлэлцүүлэг, төсвийн мэдээллийн нээлттэй байдал, төсвийн танилцуулгын агуулга, хариуцлагын тогтолцоотой холбоотой зохицуулалтуудын хэрэгжилтийн бодит нөхцөл байдлыг судалж, тэдгээрийн нийгэм, эдийн засаг, эрх зүйн үр нөлөөг үнэлэхэд чиглэнэ.
Үнэлгээг хийхдээ Засгийн газраас баталсан Хууль тогтоомжийн хэрэгжилтийн үр дагаварт үнэлгээ хийх аргачлалд заасан үе шат, шалгуур үзүүлэлтэд тулгуурлан Улсын төсөв, Төсвийн гүйцэтгэл, Аудитын тайлан, Хөгжлийн бодлогын баримт бичиг, Олон улсын байгууллагын үнэлгээ, статистикийн мэдээлэл, холбогдох судалгаа, тайлан зэрэг бодит эх сурвалжид үндэслэн дүн шинжилгээ хийж, цаашид хууль тогтоомжийг боловсронгуй болгох хэрэгцээ, шаардлага, эрх зүйн шийдлийг тодорхойлох зорилготой болно.
ХОЁР. ТӨЛӨВЛӨХ ҮЕ ШАТ
2.1. Үнэлгээ хийх шалтгааныг тодорхойлох
Монгол Улсын Төсвийн тухай хуульд Улсын төсвийн төлөвлөлт, хөрөнгө оруулалтын төсөл, арга хэмжээний сонголт, үнэлгээ, олон нийтийн оролцоо, төсвийн мэдээллийн ил тод байдлыг хангахтай холбоотой суурь зохицуулалтууд тусгагдсан боловч тэдгээрийн хэрэгжилт бодит байдал дээр хангалтгүй, үр нөлөө сул, бодит байдалд нэгдмэл бус хэрэгжиж байгаа талаар Үндэсний аудитын байгууллага, олон улсын байгууллагын үнэлгээ, судалгаануудад тогтмол дүгнэж иржээ. Иймд Төсвийн тухай хуулийн 27.1.8, 27¹.3, 28.11, 28¹.2.5, 32.2.6, 70.2 дахь зохицуулалтын хэрэгжилтийн үр дагаварт үнэлгээ хийх шаардлага үүссэн гэж үзэв.
Нэгдүгээрт, Улсын төсвийн хөрөнгө оруулалтын төсөл, арга хэмжээг бодит үнэлгээ, эрэмбэ, эдийн засгийн үр ашигт үндэслэн сонгох хууль зүйн шаардлага бүрэн хэрэгжихгүй байгаа нь төсвийн үр ашигт сөргөөр нөлөөлж байна. Төсвийн тухай хуулийн 27.1.8-д улсын төсвийн төсөл нь Улсын хөгжлийн жилийн төлөвлөгөөнд суурилсан байх, 27¹.3 болон 28.11-д хөрөнгө оруулалтын төслийг урьдчилсан үнэлгээ, эдийн засаг, нийгмийн ач холбогдлын аргачлалаар үнэлэхээр тусгасан боловч практикт төсөл сонгон шалгаруулах, төсөвт тусгах үйл ажиллагаа нь нэгдсэн эрэмбэ, ил тод онооны тогтолцоонд бүрэн шилжээгүй хэвээр байна.
Үндэсний аудитын газрын “Монгол Улсын 2023 оны нэгдсэн төсвийн хөрөнгө оруулалтын төлөвлөлт, хэрэгжилт”-ийн тайланд төсвийн хөрөнгө оруулалтын олон төсөл техник, эдийн засгийн үндэслэл дутуу, зураг төсөвгүй, өртөг нь үндэслэлгүйгээр нэмэгдсэн, хэрэгжих хугацаа удааширсан, үр ашиг нь тооцоогүй байдал түгээмэл байгааг дурдсан. Тухайлбал, хэрэгжиж буй олон төсөл анхны төлөвлөсөн хугацаанаас 2-5 жилээр хэтэрч, төсөвт өртөг нь нэмэгдсэн тохиолдлууд давтагдсан талаар дүгнэсэн байна. Мөн Сангийн яамны Улсын төсвийн хөрөнгө оруулалтын мэдээллээр жил бүрийн төсөвт шинээр эхлэх болон дамжин хэрэгжих хэдэн зуун төсөл, арга хэмжээ тусдаг боловч эдгээрийн эдийн засгийн өгөөж, ашиглалтын дараах үр нөлөөг хэмждэг тогтолцоо сул хэвээр байна.
Азийн хөгжлийн банк, Дэлхийн банкнаас Монгол Улсын төрийн санхүүгийн удирдлагын талаар гаргасан үнэлгээнд хөрөнгө оруулалтын төсөл сонгох, эрэмбэлэх тогтолцоо улс төрийн нөлөөлөлд өртөмтгий, урт хугацааны төлөвлөлттэй сул уялдсан, төсөл хоорондын үр ашгийн харьцуулалт хангалтгүй талаар тэмдэглэсэн байдаг. Түүнчлэн Public Investment Management Assessment (PIMA)-ийн хүрээнд Монгол Улсад төсвийн хөрөнгө оруулалтын төслийн сонгон шалгаруулалт, үнэлгээний институцийн чадавх сул, төслийн мэдээллийн нэгдсэн ил тод сан хангалтгүй гэж дүгнэжээ.
Хоёрдугаарт, төсвийн урсгал зардлын өсөлт өндөр хэвээр байгаа боловч тухайн зардлын бүтэц, зориулалт, үр ашиг, нэгж өртөгтэй холбоотой мэдээлэл олон нийтэд хангалттай ил тод биш байна. Сүүлийн жилүүдэд урсгал зардлын хэмжээ тогтмол өсөж, улсын нэгдсэн төсвийн нийт зарлагын дийлэнх хэсгийг бүрдүүлэх болсон. Тухайлбал, улсын нэгдсэн төсвийн урсгал зардал 2020 онд ойролцоогоор 9 орчим их наяд төгрөг байсан бол 2025 оны батлагдсан төсөвт 20 гаруй их наяд төгрөгт хүрч, таван жилийн хугацаанд хоёр дахинаас дээш өссөн байна. Урсгал зардлын нийт зарлагад эзлэх хувь мөн өндөр түвшинд хадгалагдаж байгаа бөгөөд цалин, тэтгэвэр, татаас, бараа үйлчилгээний зардлын өсөлт төсвийн дарамтыг нэмэгдүүлж байна.
Гэвч төсвийн төслийн танилцуулгад урсгал зардлыг байгууллага, зориулалт, нэгж өртөг, тоо хэмжээ, үр дүнтэй нь уялдуулан нарийвчлан ил тод тайлагнах эрх зүйн шаардлага хангалтгүй байгаа нь төсвийн хяналт, олон нийтийн оролцоог сулруулж байна. Үндэсний аудитын газар, Иргэний нийгмийн байгууллагуудаас гаргасан дүгнэлтэд төсвийн урсгал зардлын ангилал ерөнхий, тайлбар хангалтгүй, зарим зардлын үр ашиг, шаардлага тодорхой бус талаар удаа дараа дурдсан байна.
Гуравдугаарт, төсвийн төсөл боловсруулах болон хэлэлцүүлэх ажиллагаанд иргэдийн оролцоо, төсвийн мэдээллийн хүртээмж бодитой хангагдахгүй байна. Төсвийн тухай хуулийн 28¹.2.5-д олон нийтийн хэлэлцүүлэгт зориулсан хялбаршуулсан танилцуулга боловсруулах талаар заасан боловч хэрэгжилтийн түвшин хангалтгүй хэвээр байна. Сангийн яамнаас жил бүр төсвийн төслийн товч танилцуулга байршуулдаг боловч иргэдэд ойлгомжтой, харьцуулсан, өгөгдөлд суурилсан “Иргэдийн төсөв” хэлбэрийн мэдээлэл тогтмол, иж бүрэн хөгжөөгүй байна.
Олон улсын “Төсвийн ил тод байдлын” үнэлгээгээр Монгол Улс төсвийн ил тод байдлын үзүүлэлтээр тодорхой ахицтай боловч олон нийтийн оролцооны шалгуураар дунджаас доогуур үнэлгээ авсаар ирсэн. Тухайлбал, Төсвийн хэлэлцүүлэгт иргэдийн санал авах, саналын мөрөөр шийдвэр гарсан эсэхийг тайлагнах, төсвийн сонголтын хувилбаруудыг тайлбарлах ажиллагаа сул байгаа талаар тэмдэглэсэн байна. Мөн Улсын Их Хурал болон Засгийн газраас төсвийн төслийг хэлэлцүүлэхдээ иргэдээс цахимаар санал авах ажиллагаа зохион байгуулдаг боловч тухайн санал төсөвт хэрхэн туссан талаар нэгдсэн тайлагнал тогтмол хийгдэхгүй байна.
Дөрөвдүгээрт, хуульд заасан шаардлагыг зөрчсөн тохиолдолд хариуцлага тооцох зохицуулалт бодитой хэрэгжихгүй байгаа нь хууль хэрэгжих сахилга, хариуцлагын тогтолцоог сулруулж байна. Төсвийн тухай хуулийн 70 дугаар зүйлийн 70.2-т олон нийтийн хэлэлцүүлэг зохион байгуулахтай холбоотой шаардлагыг мөрдөөгүй удирдах болон гүйцэтгэх албан тушаалтанд хариуцлага тооцохоор заасан боловч практикт уг зохицуулалтыг хэрэглэсэн, хариуцлага тооцсон мэдээлэл хязгаарлагдмал байна. Энэ нь төсвийн төлөвлөлт, ил тод байдал, олон нийтийн оролцооны талаарх хууль зүйн шаардлагын хэрэгжилт сулрах нөхцөл болж байна.
Иймд дээр дурдсан нөхцөл байдал нь Хууль тогтоомжийн тухай хууль болон “Хууль тогтоомжийн хэрэгжилтийн үр дагаварт үнэлгээ хийх аргачлал”-ын 3.2.1, 3.2.2, 3.2.3, 3.2.4-т заасан үндэслэлүүдэд хамаарч байгаа бөгөөд Төсвийн тухай хуулийн холбогдох зохицуулалтын хэрэгжилтийн үр нөлөө, бодит байдал, тулгамдсан асуудлыг шинжлэх ухаанч, нотолгоонд суурилсан байдлаар үнэлэх шаардлагатай гэж үзэв.
2.2. Үнэлгээ хийх хүрээг тогтоох
Энэхүү хэрэгжилтийн үр дагаврын үнэлгээ нь Төсвийн тухай хуулийн төсвийн төлөвлөлт, улсын хөрөнгө оруулалтын сонголт, үнэлгээ, төсвийн ил тод байдал, олон нийтийн оролцоо, төсвийн мэдээллийн хүртээмж, хариуцлагын тогтолцоотой холбоотой дараах зүйл, заалтуудыг хамарна. Үүнд:
27 дугаар зүйлийн 27.1.8 дахь хэсэг;
27¹ дүгээр зүйлийн 27¹.3 дахь хэсэг;
28 дугаар зүйлийн 28.11 дэх хэсэг;
28¹ дүгээр зүйлийн 28¹.2.5 дахь хэсэг;
32 дугаар зүйлийн 32.2.6 дахь хэсэг;
70 дугаар зүйлийн 70.2 дахь хэсэг.
Үнэлгээний хүрээг тогтоохдоо эдгээр зохицуулалтын зорилго, тэдгээрийн хоорондын уялдаа холбоо, төсвийн төлөвлөлтөөс эхлээд төсвийн төслийн танилцуулга, олон нийтийн оролцоо, хяналт, хариуцлагын тогтолцоо хүртэлх үйл ажиллагаан дахь нөлөөллийг хамтад нь авч үзэв.
Нэгдүгээрт, улсын төсвийн хөрөнгө оруулалтын төсөл, арга хэмжээний сонголт, эрэмбэлэх ажиллагаа, урьдчилсан үнэлгээний хэрэгжилтийг үндсэн хүрээнд хамруулна. Энэ хүрээнд:
· төсөл, арга хэмжээ хөгжлийн бодлоготой нийцэж байгаа эсэх;
· эдийн засаг, нийгмийн үр ашгийн үнэлгээ бодитой хийгдэж байгаа эсэх;
· төсөл сонгон шалгаруулах ажиллагаа ил тод, харьцуулалттай явагдаж байгаа эсэх;
· төсөл хэрэгжих хугацаа, өртгийн хэтрэлт ямар түвшинд байгаа;
· төсөл, арга хэмжээний үр өгөөжийг хэмжих тогтолцоо бүрдсэн эсэхийг судална.
Мөн Улсын төсвийн хөрөнгө оруулалтын төлөвлөлтөд улс төрийн нөлөөлөл, төсөвт шинээр нэмэгддэг төслүүд зураг төсөв, техник, эдийн засгийн үндэслэлийн шаардлага хангаж байгаа эсэхийг авч үзнэ.
Хоёрдугаарт, Төсвийн урсгал зардлын ил тод байдал, тайлагнах хүрээг үнэлнэ. Энэ хүрээнд
· урсгал зардлын бүтэц, ангилал, тайлбар мэдээлэл олон нийтэд ямар түвшинд хүрч байгаа;
· төсвийн төслийн танилцуулга нь зардлын зориулалт, нэгж өртөг, тоо хэмжээ, үр дүнтэй уялдсан эсэх;
· урсгал зардлын өсөлтөд тавих хяналт, тайлагнах нөхцөл хангалттай эсэх
· төсвийн ерөнхийлөн захирагч нарын урсгал зардлын мэдээллийн нээлттэй байдал ямар түвшинд байгаа зэрэг асуудлыг хамруулан авч үнэлнэ.
Гуравдугаарт, төсвийн төсөл боловсруулах болон хэлэлцүүлэх ажиллагаанд иргэдийн оролцоо, төсвийн мэдээллийн хүртээмжийг үнэлгээний хүрээнд хамруулна. Энэ хүрээнд:
· төсвийн төслийн хялбаршуулсан танилцуулга боловсруулах ажиллагаа хэрэгжиж буй түвшин;
· олон нийтийн хэлэлцүүлэг зохион байгуулах давтамж, хамрах хүрээ;
· иргэдээс ирүүлсэн саналын тоо, чанар, төсвийн төсөлд үзүүлсэн нөлөө;
· төсвийн мэдээллийг иргэдэд ойлгомжтой хэлбэрээр хүргэж байгаа эсэх олон улсын “Иргэдийн төсөв”, “Төсвийн ил тод байдлын үнэлгээ” зэрэг нийтлэг сайн жишигтэй нийцэж байгаа эсэхийг судална.
Дөрөвдүгээрт, Төсвийн хууль тогтоомжийн хэрэгжилтэд тавих хариуцлагын тогтолцооны хэрэгжилтийг үнэлнэ. Энэ хүрээнд:
· Төсвийн тухай хуулийн 70.2 дахь хэсэгт заасан хариуцлагын зохицуулалт бодит нөхцөлд хэрэгжиж байгаа эсэх;
· төсвийн ил тод байдал, хэлэлцүүлгийн шаардлага зөрчигдсөн тохиолдолд хяналт шалгалт, хариуцлагын зохицуулалт хангагдаж байгаа эсэх;
· төсвийн байгууллагуудын дотоод хяналт, аудит, ил тод байдлын хэрэгжилтийн уялдаа холбоог авч үзнэ.
Үнэлгээ хийх хүрээг тогтоохдоо 2020-2025 оны улсын төсөв, төсвийн гүйцэтгэл, улсын хөрөнгө оруулалтын хөтөлбөр, Үндэсний аудитын газрын тайлан, Сангийн яамны мэдээлэл, Улсын Их Хурлын төсвийн хэлэлцүүлгийн мэдээлэл, олон улсын байгууллагын үнэлгээ, судалгааг хамруулан судлахаар төлөвлөлөө. Мөн үнэлгээний хүрээ нь төсвийн төлөвлөлтийн хууль зүйн зохицуулалт бодит байдалд хэрхэн хэрэгжиж буйг илрүүлэх, цаашид эрх зүйн орчныг боловсронгуй болгох, шаардлагатай өөрчлөлтийн үндэслэлийг тодорхойлоход чиглэнэ.
2.3. Шалгуур үзүүлэлтийг сонгож тогтоох
Төсвийн тухай хуулийн 27.1.8, 271.3, 28.11, 281.2.5, 32.2.6, 70.2 дахь хэсгүүдийн хэрэгжилтийн үр дагаврыг үнэлэхдээ хуулийн зорилго, бодит хэрэгжилт, төсөвт үзүүлж буй нөлөөллийг хэмжих боломжтой, бодитой, хэмжигдэхүйц шалгуур үзүүлэлтийг сонгон хэрэглэнэ.
Энэхүү үнэлгээнд дараах хоёр үндсэн шалгуур үзүүлэлтийг сонгож тогтоов.
Зорилгод хүрсэн түвшин
Энэ шалгуур үзүүлэлтээр Төсвийн тухай хуульд туссан дараах суурь зарчмууд хэрхэн хэрэгжиж буйг шинжилнэ.
· Төсвийн хөрөнгө оруулалтын төсөл, арга хэмжээг эдийн засаг, нийгмийн үр өгөөжийг тооцож эрэмбэлсэн эсэх;
· Хөгжлийн бодлого, төлөвлөлттэй уялдуулсан эсэх;
· Төсвийн мэдээлэл олон нийтэд ил тод, хүртээмжтэй байгаа эсэх;
· Олон нийтийн оролцооны түвшин, оролцоог бодитой хангаж байгаа эсэх;
· Хариуцлага тооцох зарчим бодит байдал дээр ямар түвшинд хэрэгжиж байгааг үнэлнэ.
Энэ хүрээнд дараах үзүүлэлтүүдийг ашиглана. Үүнд
· Улсын төсөвт туссан хөрөнгө оруулалтын төслүүдээс хэдэн хувь нь урьдчилсан үнэлгээ, техник, эдийн засгийн үндэслэлтэй байсан;
· Төсвийн хөрөнгө оруулалтын төслүүдийн хугацаа, өртгийн өөрчлөлтийн түвшин;
· Хөгжлийн бодлогын баримт бичигтэй уялдсан төслийн эзлэх хувь;
· Төсвийн төсөлтэй холбоотой олон нийтийн хэлэлцүүлгийн хүртээмж, оролцооны түвшин;
· Төсвийн танилцуулга, мэдээллийн ил тод байдлын түвшин;
· Хуулийн хариуцлагын зохицуулалт үйлчилж, үр дүнгээ өгч буй эсэх зэрэг орно.
Үндэсний Аудитын газрын сүүлийн жилүүдийн Аудитын тайланд төсвийн хөрөнгө оруулалтын олон төсөл зураг төсөвгүйгээр эхэлсэн, техник, эдийн засгийн үндэслэл хангалтгүй, өртөг нэмэгдсэн, хэрэгжих хугацаа сунжирсан, санхүүжилтийн тооцоо дутуу зэрэг нийтлэг зөрчил байгаа талаар дурдсан нь хуульд заасан зорилго бүрэн хэрэгжихгүй байгааг илтгэж байна.
Мөн Төсвийн ил тод байдлын судалгаагаар Монгол Улсын төсвийн ил тод байдлын үзүүлэлт дунд түвшинд байгаа боловч олон нийтийн оролцооны үнэлгээ харьцангуй сул хэвээр байгаа нь төсвийн хэлэлцүүлгийн бодит үр нөлөөг сайжруулах шаардлагатайг харуулж байна.
Бодит байдалд нийцэж байгаа байдал
Энэ шалгуур үзүүлэлтээр Төсвийн тухай хуулийн төсөв боловсруулах, хөрөнгө оруулалт төлөвлөх, төсвийн мэдээллийг олон нийтэд хүргэх зэрэг зохицуулалт бодит байдалд хэрхэн хэрэгжиж байгааг үнэлнэ. Тухайлбал,
· Хөрөнгө оруулалтын төслийг эрэмбэлэх аргачлал бодитоор хэрэглэгдэж байгаа эсэх;
· Төсвийн төсөл боловсруулахдаа жилийн хөгжлийн төлөвлөгөөний эрэмбэ, шалгуурыг ашиглаж байгаа эсэх;
· Төсвийн мэдээлэл иргэдэд ойлгомжтой хэлбэрээр хүрч байгаа эсэх;
· Олон нийтийн саналыг судалж төсөвт тусгаж байгаа эсэх;
· Урсгал зардлын мэдээлэл бодитой, нарийвчилсан байдлаар нийтлэгдэж байгаа эсэх;
· Хуулийн хэрэгжилтэд тавих хяналт, хариуцлагын тогтолцоо үр нөлөөтэй байгаа эсэхийг үнэлнэ.
Одоогийн байдлаар төсвийн хөрөнгө оруулалтын төслүүдийг улс төрийн шинжтэйгээр нэмэх, төсвийн хэлэлцүүлгийн үе шатанд эрэмбэ өөрчлөгдөх, олон нийтийн оролцоо хэлбэрийн төдий байгаа талаар аудитын дүгнэлт, судалгааны байгууллагууд зөвлөмжид тогтмол дурдсан байдаг.
Түүнчлэн урсгал зардлын дэлгэрэнгүй бүтэц, нэгж өртөг, үр дүнгийн мэдээлэл олон нийтэд хангалттай нээлттэй биш байгаа нь төсвийн хяналт, үр ашгийн үнэлгээг сулруулж байна.
Иймд дээрх шалгуур үзүүлэлтүүд нь Төсвийн тухай хуулийн хэрэгжилтийн үр нөлөөг оновчтой тодорхойлох боломжтой гэж үзэв.
Харьцуулах хэлбэрийг сонгох
Төсвийн тухай хуулийн хэрэгжилтийн үр дагаврыг үнэлэхдээ тухайн зохицуулалтын зорилго болон бодит хэрэгжилтийн түвшинг тодорхойлохын тулд дараах хоёр харьцуулах хэлбэрийг сонгон хэрэглэнэ.
· Байх ёстой болон одоо байгаа нөхцөл байдлыг харьцуулах
Энэ хэлбэрээр Төсвийн тухай хуульд заасан шаардлага, зорилтот зохицуулалтыг бодит хэрэгжилтийн нөхцөл байдалтай харьцуулан үнэлнэ. Тухайлбал,
· Хөрөнгө оруулалтын төслийг эдийн засгийн үр ашиг, нийгмийн ач холбогдлоор үнэлэх хууль зүйн шаардлага бодит төсөв боловсруулах ажиллагаанд хэрэгжиж байгаа эсэх;
· Төсвийн мэдээллийг иргэдэд хялбаршуулсан, ойлгомжтой хэлбэрээр хүргэх зохицуулалт хэрэгжих явцад хангагдаж байгаа эсэх;
· Олон нийтийн оролцооны зохицуулалт үр нөлөөтэй хэрэгжиж байгаа эсэх;
· Урсгал зардлын мэдээлэл ил тод байх зарчим хангагдаж байгаа эсэхэд харьцуулалт хийнэ.
Энэ хэлбэрийг сонгож буй үндэслэл нь Төсвийн тухай хуульд шаардлага, зарчим тодорхой туссан боловч хэрэгжилтийн түвшин хангалтгүй байгаа талаар Аудитын дүгнэлт, холбогдох судалгаа, олон улсын үнэлгээнд тогтмол дурдагдаж байгаатай холбоотой.
· Хууль тогтоомж батлагдахаас өмнөх болон батлагдсанаас хойших нөхцөл байдлыг харьцуулах
Энэ хэлбэрээр Төсвийн тухай хуульд 2021, 2023 онд нэмэлт, өөрчлөлт орсны дараах хэрэгжилтийн үр нөлөөг өмнөх үетэй харьцуулан судална. Тухайлбал,
· Хөрөнгө оруулалтын төслийн үнэлгээ, эрэмбэлэх аргачлал чанар сайжирсан эсэх;
· Төсвийн мэдээллийн ил тод байдал нэмэгдсэн эсэх;
· Олон нийтийн оролцоо бодитой өссөн эсэх;
· Төсвийн урсгал зардлын ил тод байдал өөрчлөгдсөн эсэх;
· Төсөл, арга хэмжээний хугацаа, өртөг зах зээлийн зарчимд тулгуурлан буурсан эсэх зэргийг он дарааллын өөрчлөлтөөр харьцуулна.
Энэ хүрээнд 2021-2025 оны улсын төсөв, төсвийн хөрөнгө оруулалтын тайлан, Үндэсний аудитын газрын дүгнэлт, Төсвийн ил тод байдлын судалгаа, Сангийн яамны төсвийн мэдээлэл, Олон улсын байгууллагын үнэлгээг зэргийг ашиглана.
2.4. Шалгуур үзүүлэлтийг томьёолох
Сонгож тогтоосон шалгуур үзүүлэлтийн хүрээнд дараах үндсэн таамаглал, асуултыг дэвшүүлэв.
· Төсвийн тухай хуульд заасан хөрөнгө оруулалтын төслийн үнэлгээ, эрэмбэлэх зохицуулалт хангалттай хэрэгжихгүй байгаа нь төсвийн хөрөнгө оруулалтын үр ашиг буурах, төсөл хэрэгжих хугацаа сунжрах, төсөвт өртөг нэмэгдэх нөхцөл болж байна уу?
· Төсвийн төсөл, урсгал зардал, хөрөнгө оруулалтын талаарх мэдээлэл иргэдэд ойлгомжтой, хүртээмжтэй, нээлттэй хэлбэрээр хүрэхгүй байгаа нь олон нийтийн оролцоо, хяналт, төсвийн сахилга хариуцлагад сөрөг нөлөө үзүүлж байна уу?
Эдгээр таамаглалыг Төсвийн гүйцэтгэл, Аудитын дүгнэлт, Төсвийн ил тод байдлын үнэлгээ, Олон улсын шалгуур үзүүлэлт болон статистик мэдээлэлд тулгуурлан шалгаж дүгнэнэ.
Мэдээлэл цуглуулах аргыг сонгох
Төсвийн тухай хуулийн хэрэгжилтийн үр дагаврыг үнэлэхдээ баримт бичиг, статистик, Аудитын дүгнэлт, мэдээлэл цуглуулах зэрэг аргыг ашиглана.
· Баримт бичгийн судалгааны арга
Үнэлгээнд дараах баримт бичиг, мэдээллийн эх сурвалжийг ашиглана. Үүнд,
· Монгол Улсын Төсвийн тухай хууль болон холбогдох хууль тогтоомж;
· Сүүлийн жилүүдийн Улсын хөгжлийн жилийн төлөвлөгөө;
· Монгол Улсын нэгдсэн төсвийн тайлан;
· Улсын төсвийн төсөл, төсвийн гүйцэтгэл;
· Сангийн яамны төсвийн талаарх мэдээлэл;
· Үндэсний Аудитын газрын аудитын тайлан, дүгнэлт;
· Үндэсний статистикийн хорооны зарим статистик;
· Улсын Их Хурлын Байнгын хорооны хэлэлцүүлгийн бичиг баримтууд;
· Төсвийн ил тод байдлын судалгаа;
· Олон улсын валютын сан, Дэлхийн банк, OECD, PIMA зэрэг байгууллагын тайлан, зөвлөмж;
· Төсвийн ил тод байдал, төрийн хөрөнгө оруулалтын талаарх эрдэм шинжилгээ, судалгааны бүтээлүүд.
Эдгээр бичиг баримтуудыг сонгож буй үндэслэл нь төсвийн төлөвлөлт, хөрөнгө оруулалт, урсгал зардал, ил тод байдалтай холбоотой асуудлууд нь тоон мэдээлэл, тайлан, аудитын дүгнэлтээр хэмжигдэх боломжтой, баримт нотолгоонд тулгуурласан шинжтэй байдаг.
Харьцуулсан судалгааны арга
Монгол Улсын төсвийн ил тод байдал, хөрөнгө оруулалтын төлөвлөлтийн тогтолцоог олон улсын нийтлэг жишигтэй харьцуулан судална. Тухайлбал:
· Эдийн засгийн хамтын ажиллагаа, хөгжлийн байгууллага (OECD)-ийн төсвийн засаглалын зарчим;
· Улсын хөрөнгө оруулалтын удирдлагын үнэлгээ (PIMA);
· Төсвийн нээлттэй байдлын индекс (OBI);
· “Иргэдийн төсөв” буюу иргэдэд зориулсан төсвийн танилцуулгын олон улсын стандарт зэрэг аргачлал, шалгуур үзүүлэлттэй харьцуулсан дүн шинжилгээ хийнэ.
Энэ нь Монгол Улсын эрх зүйн зохицуулалт болон бодит хэрэгжилтийн түвшин олон улсын сайн туршлагатай нийцэж байгаа эсэхийг тодорхойлох ач холбогдолтой.
ГУРАВ. ХЭРЭГЖҮҮЛЭХ ҮЕ ШАТ
3.1. Ерөнхий зохион байгуулалт
Төлөвлөх үе шатанд тодорхойлсон үнэлгээний хүрээ, шалгуур үзүүлэлт, харьцуулах хэлбэр, мэдээлэл цуглуулах аргачлалд үндэслэн Төсвийн тухай хуулийн 27.1.8, 27¹.3, 28.11, 28¹.2.5, 32.2.6, 70.2 дахь зохицуулалтын хэрэгжилтийн үр дагаврыг үнэлэхэд шаардлагатай тоон болон чанарын мэдээллийг цуглуулах, нэгтгэх, боловсруулах ажиллагааг хэрэгжүүлэх үе шатанд зохион байгуулна.
Энэхүү үе шатны хүрээнд төсвийн төлөвлөлт, улсын хөрөнгө оруулалтын үнэлгээ, эрэмбэх явц, төсвийн ил тод байдал, олон нийтийн оролцоо, урсгал болон хөрөнгө оруулалтын зардлын талаарх мэдээллийн нээлттэй байдалтай холбоотой бодит нөхцөл байдлыг албан эх сурвалж, Аудитын тайлан, статистик мэдээлэл, судалгааны баримтад тулгуурлан тодорхойлно.
Хэрэгжүүлэх үе шат нь дараах үндсэн зорилгыг хангахад чиглэнэ.
· Төсвийн тухай хуулийн холбогдох зохицуулалт нөхцөл байдалд хэрхэн хэрэгжиж байгааг нотлох баримтаар тогтоох;
· Хөрөнгө оруулалтын төсөл, арга хэмжээний төлөвлөлт, сонгон шалгаруулалт, хэрэгжилтэд үүсэж буй хүндрэл, үр ашиггүй байдлыг илрүүлэх;
· Төсвийн ил тод байдал, олон нийтийн оролцооны өнөөгийн түвшнийг хэмжих;
· Урсгал болон хөрөнгө оруулалтын зардлын мэдээллийн хүртээмж, нарийвчлал, тайлагнаж буй байдлыг үнэлэх;
· Хуулийн хэрэгжилтээс үүдэн бий болсон үр дагаврыг мэдээлэлд тулгуурлан тодорхойлох.
3.2. Мэдээлэл цуглуулах ажиллагааны үндсэн чиглэл
Хэрэгжүүлэх үе шатанд мэдээлэл цуглуулах ажиллагааг дараах үндсэн чиглэлээр зохион байгуулна.
Улсын хөрөнгө оруулалтын төсөл, арга хэмжээг төлөвлөх, эрэмбэлэхтэй холбоотой дараах мэдээллийг цуглуулж судална.
· Улсын төсвийн хөрөнгө оруулалтын төслүүдийн тоо, санхүүжилтийн хэмжээ;
· Төсөвт өртөг нэмэгдсэн болон хэрэгжих хугацаа хэтэрсэн төслүүдийн статистик;
· Урьдчилсан техник, эдийн засгийн үндэслэл, зардал үр өгөөжийн тооцоо хангалтгүй төслүүдийн мэдээлэл;
· Төсөл сонгон шалгаруулах, эрэмбэлэх ажиллагаанд хэрэглэж буй шалгуур үзүүлэлт;
· Хөрөнгө оруулалтын төсөл хоорондын давхардал, үр ашиггүй хуваарилалт;
· Төсөл, арга хэмжээ улс төрийн нөлөөллөөр төсөвт туссан талаарх аудитын дүгнэлтүүд;
· Улсын хөгжлийн жилийн төлөвлөгөө болон улсын төсөв хоорондын уялдааны талаарх судалгаа.
Эдгээр мэдээллийг дараах эх сурвалжаас цуглуулна.
· Монгол Улсын Сангийн яам
· Үндэсний Аудитын газар
· Үндэсний статистикийн хороо
· Legalinfo.mn
· Улсын төсвийн тухай хуулийн хавсралтууд;
· Төсвийн гүйцэтгэлийн тайлан;
· Төсвийн хөрөнгө оруулалтын цахим сайтын мэдээлэл;
· Хөгжлийн бодлого, төлөвлөлтийн баримт бичгүүд
Төсвийн урсгал зардлын өсөлт, бүтэц, мэдээллийн ил тод байдлыг үнэлэх зорилгоор дараах мэдээллийг цуглуулна.
· Сүүлийн 5-10 жилийн урсгал зардлын өсөлтийн хэмжээ;
· Нийт төсөвт эзлэх урсгал зардлын хувь;
· Төсвийн ерөнхийлөн захирагчдын урсгал зардлын бүтэц;
· Бараа үйлчилгээний зардал, томилолт, зөвлөх үйлчилгээ, тавилга, тоног төхөөрөмж, худалдан авах ажиллагаа зэргийн санхүүгийн өөрчлөлт;
· Урсгал зардлын нэгж өртөг, тоо хэмжээг тайлагнаж буй нөхцөл байдал;
· Ил тод мэдээлж буй төсвийн нарийвчлал, хүртээмжийн түвшин;
· Иргэдэд зориулсан төсвийн товч танилцуулгын агуулга, хүртээмж.
Судалгаанд дараах баримт бичгийг ашиглана:
· Улсын нэгдсэн төсвийн тайлан;
· Сангийн яамны төсвийн танилцуулгууд;
· Төсвийн ил тод байдлын олон улсын үнэлгээ /Open Budget Survey/;
· Үндэсний аудитын газрын гүйцэтгэлийн аудитын тайлан;
· Төсвийн ерөнхийлөн захирагчдын санхүүгийн тайлан;
· Парламентын төсвийн хэлэлцүүлгийн материал.
Олон нийтийн оролцоо, төсвийн ил тод байдлын хэрэгжилтийн талаарх мэдээлэл
· Төсвийн төслийг олон нийтэд танилцуулсан хугацаа;
· Санал авах ажиллагаанд оролцсон иргэн, хуулийн этгээдийн тоо;
· Иргэдийн санал төсөвт туссан эсэх;
· Хялбаршуулсан төсвийн танилцуулгын чанар, хүртээмж;
· Төсвийн төслийн мэдээллийг цахим хэлбэрээр нээлттэй байршуулсан байдал;
· Олон нийтийн оролцооны талаарх олон улсын үнэлгээ;
· Төсвийн ил тод байдлын индексийн үзүүлэлтүүдийг судална.
Мэдээллийг дараах эх сурвалжаас цуглуулна:
· Сангийн яам;
· Улсын Их Хурлын Тамгын газар;
· Open Budget Partnership байгууллагын тайлан;
· Иргэний нийгмийн байгууллагуудын судалгаа;
· Төсвийн хэлэлцүүлгийн тэмдэглэл;
· Төсвийн төсөлтэй холбоотой цахим санал асуулгын мэдээлэл.
3.3. Мэдээлэл цуглуулах арга, хэлбэр
Энэхүү үнэлгээний ажлын хүрээнд мэдээлэл цуглуулахдаа голчлон баримт бичгийн судалгааны арга болон албан статистик мэдээллийн шинжилгээний аргыг ашиглана. Мэдээлэл цуглуулах ажиллагааг үе шаттайгаар зохион байгуулна.
	Д/Д
	Үе шат
	Хугацаа
	Үйл ажиллагаа

	1
	I үе шат
	1-2 долоо хоног
	Хууль, бодлогын баримт бичиг цуглуулах

	2
	II үе шат
	2-3 долоо хоног
	Төсөв, аудит, статистикийн мэдээлэл боловсруулах

	3
	III үе шат
	1-2 долоо хоног
	Харьцуулах болон бусад аргын дагуу судалгаа хийх

	4
	IV үе шат
	1 долоо хоног
	Нэгдсэн дүн шинжилгээ, мэдээлэл баталгаажуулах


3.4. Хүний нөөц, санхүү, техникийн зохион байгуулалт
Үнэлгээний ажлыг дараах бүтэцтэйгээр зохион байгуулна.
· Хууль зүйн шинжээч;
· Төсөв, санхүүгийн бодлогын шинжээч;
· Статистик, өгөгдлийн шинжээч;
· Хөрөнгө оруулалтын бодлогын мэргэжилтэн;
· Судалгааны туслах ажилтан.
Мэдээлэл боловсруулахдаа:
· Үндэсний статистикийн мэдээллийн сан;
· Сангийн яамны төсвийн мэдээллийн сан;
· Аудитын тайлангийн цахим сан;
· Excel, өгөгдөл боловсруулах программ;
· Нээлттэй өгөгдлийн платформуудыг ашиглана.
Судалгааны ажлын зардлыг боломжит хэмжээнд бууруулах зорилгоор өмнө боловсруулсан албан ёсны тайлан, судалгаа, статистикийн нэгдсэн сангуудыг түлхүү ашиглаж, давхардсан мэдээлэл цуглуулах ажлыг хязгаарлаж зохицуулна.
ДӨРӨВ. ҮНЭЛЭХ ҮЕ ШАТ
Төсвийн тухай хуулийн 27.1.8, 27¹.3, 28.11, 28¹.2.5, 32.2.6, 70.2 дахь заалтуудын хэрэгжилтийн үр дагаврыг үнэлэхдээ Монгол Улсын Сангийн яам, Үндэсний аудитын газар, Улсын Их Хурал, Төрийн аудитын байгууллага, Open Budget Survey, Олон улсын валютын сан, Дэлхийн банк болон холбогдох судалгааны байгууллагын тайлан, дүгнэлт, статистик мэдээлэлд тулгуурлан үнэлгээ хийв.
Цуглуулсан мэдээллийг дараах шалгуураар үнэлсэн болно:
1.1. Хангалттай эсэх
Үнэлгээнд ашигласан мэдээлэл нь 2021-2025 оны Улсын төсөв, төсвийн гүйцэтгэл, хөрөнгө оруулалтын хөтөлбөр, аудитын тайлан, төсвийн ил тод байдлын олон улсын үнэлгээ, хөгжлийн бодлогын баримт бичгийн хэрэгжилтийн тайлан зэргийг хамарсан бөгөөд тухайн зохицуулалтын хэрэгжилтийн үр дагаврыг үнэлэхэд шаардлагатай үндсэн мэдээллийг бүрдүүлсэн байна.
Үндэсний аудитын газрын 2023, 2024 оны гүйцэтгэлийн аудитын тайланд улсын төсвийн хөрөнгө оруулалтын төсөл, арга хэмжээний төлөвлөлт, хэрэгжилт, санхүүжилтийн талаар дэлгэрэнгүй мэдээлэл тусгагдсан бөгөөд төсөвт туссан төслүүдийн тодорхой хувь нь техник, эдийн засгийн үндэслэлгүй, зураг төсөв дутуу, урьдчилсан үнэлгээ хангалтгүй байсныг дурдсан байна.
Мөн Сангийн яамны төсвийн ил тод байдлын тайлан, Нээлттэй төсвийн үнэлгээ 2023-т Монгол Улсын төсвийн мэдээллийн хүртээмж, иргэдийн оролцооны түвшин, төсвийн хяналтын үзүүлэлтүүдийг тоон байдлаар үнэлсэн нь энэхүү үнэлгээнд ашиглах хангалттай мэдээллийн суурь болж байна.
1.2. Хамааралтай эсэх
Цуглуулсан мэдээлэл нь үнэлж буй хуулийн заалтуудын зорилго, зохицуулах харилцаатай шууд холбоотой байна. Тухайлбал,
· 27.1.8, 27¹.3, 28.11 дэх заалтын хэрэгжилтийг үнэлэхэд хөрөнгө оруулалтын төслийн урьдчилсан үнэлгээ, ТЭЗҮ, хөгжлийн бодлоготой уялдсан байдал, төсөл хэрэгжих хугацаа, төсөвт өртгийн өөрчлөлтийн талаарх мэдээлэл;
· 28¹.2.5, 32.2.6 дахь заалтын хэрэгжилтийг үнэлэхэд төсвийн мэдээллийн ил тод байдал, олон нийтийн хэлэлцүүлгийн оролцоо, төсвийн танилцуулгын хүртээмжийн талаарх мэдээлэл;
· 70.2 дахь заалтын хэрэгжилтийг үнэлэхэд хариуцлагын механизм бодитой хэрэгжсэн эсэх талаарх мэдээллийг тус тус ашигласан болно.
Иймд ашигласан мэдээлэл нь үнэлгээний зорилго, хамрах хүрээнд нийцсэн гэж үзэв.
1.3. Бодитой эсэх
Үнэлгээнд ашигласан мэдээллийн дийлэнх нь төрийн байгууллагын албан ёсны статистик, аудитын тайлан, хуульд заасан тайлагнал, олон улсын байгууллагын үнэлгээ тул бодитой, нотлох чадвартай мэдээлэлд тооцогдоно. Тухайлбал,
· Үндэсний аудитын газрын тайланд төсвийн хөрөнгө оруулалтын олон төсөл хугацаа хэтэрсэн, төсөвт өртөг нэмэгдсэн, зураг төсөвгүй батлагдсан талаар дүгнэсэн;
· Open Budget Survey 2023 үнэлгээгээр Монгол Улс төсвийн ил тод байдлын индексээр 100 онооноос 60 оноо авч “хязгаарлагдмал мэдээлэлтэй” ангилалд үнэлэгдсэн;
· Иргэдийн төсөв болон төсвийн хялбаршуулсан танилцуулгын хүртээмж хангалтгүй, оролцооны индекс 100 онооноос 15 орчим түвшинд байсан нь олон нийтийн оролцоо бодитой хангагдахгүй байгааг илтгэж байна. 
Иймд цуглуулсан мэдээлэл нь бодит нөхцөл байдлыг илэрхийлж байна гэж үзэв.
1.4. Тогтоосон шалгуур үзүүлэлт болон харьцуулах хэлбэрийг ашиглан үнэлэх нь

1.4.1. Зорилгод хүрсэн түвшин шалгуур үзүүлэлтийн үнэлгээ

1.4.1.1. Төсвийн хөрөнгө оруулалтын төслүүд урьдчилсан үнэлгээ, техник, эдийн засгийн үндэслэлд суурилж байгаа эсэхийг үнэлсэн нь
Төсвийн тухай хуулийн 27.1.8, 27¹.3, 28.11 дэх зохицуулалтын зорилго нь улсын төсвийн хөрөнгө оруулалтын төсөл, арга хэмжээг хөгжлийн бодлоготой уялдуулан, урьдчилсан үнэлгээ, эдийн засгийн үр ашиг, нийгмийн ач холбогдолд тулгуурлан сонгон шалгаруулахад оршино.
Үндэсний аудитын газрын “Монгол Улсын 2023 оны төсвийн төсөлд хийсэн аудитын дүгнэлт” болон “Улсын төсвийн хөрөнгө оруулалтын төлөвлөгөөний хэрэгжилт, үр дүн”-д хийсэн гүйцэтгэлийн аудитын тайлангаас үзэхэд улсын төсвийн хөрөнгө оруулалтын төлөвлөлт, төсөл сонгон шалгаруулалтын ажиллагаанд хуульд заасан урьдчилсан үнэлгээ, техник, эдийн засгийн үндэслэлийн шаардлага бүрэн хэрэгжихгүй хэвээр байна.
Тухайлбал, Үндэсний аудитын газрын 2023 оны нийцлийн аудитын дүгнэлтээр захиалагчдаас улсын төсөвт өртгийг нэмэгдүүлэхээр ирүүлсэн 313 төсөл, арга хэмжээний саналын 14.6 хувь нь үндэслэлгүй гэж дүгнэгдсэн бөгөөд 2025 оны аудитын явцад 10 төсвийн ерөнхийлөн захирагчийн багцад хамаарах 145 төсөл, арга хэмжээний 110 нь зураг төсөв, төсөвтэй байх хуульд заасан шаардлагыг бүрэн хангаагүй болохыг тогтоосон байна. Үүнээс Боловсролын сайдын багцад хамаарах 73 сургууль, цэцэрлэгийн төсөл зураг төсөлгүйгээр улсын төсөвт тусгагдсан талаар аудитын байгууллага дүгнэсэн байна.
Мөн аудитын тайланд улсын төсвийн санхүүжилтээр хэрэгжүүлэхээр баталсан зарим төсөл, арга хэмжээ нь урьдчилсан техник, эдийн засгийн үндэслэлгүй, газрын асуудал шийдвэрлэгдээгүй, ашиглалтын зардлын тооцоо дутуу, төсөвт өртөг болон хэрэгжих хугацааны үндэслэл хангалтгүй байхад төсөвт туссан талаар дурдсан. Түүнчлэн төсвийн хөрөнгөөр боловсруулсан зураг төсөл, техник, эдийн засгийн үндэслэлийн нэгдсэн мэдээллийн сан бүрдээгүйгээс төслийн чанар, давхардал, үр ашгийг хянах боломж сул байгааг Үндэсний аудитын газар онцолсон байна.
Үндэсний аудитын газрын дүгнэлтээр 2022 онд дуусахаар төлөвлөгдсөн боловч ажлын гүйцэтгэл хангалтгүй, дараагийн жилүүдэд шилжсэн төсөл, арга хэмжээ олон байсан бөгөөд улс, орон нутгийн төсвийн хөрөнгөөр эхлүүлсэн боловч дуусаагүй орхигдсон барилга байгууламжууд нэмэгдэж байгааг тэмдэглэсэн. Мөн олон жил дамжин хэрэгжиж буй төслүүдийн төсөвт өртөгт үнийн өсөлтийн нэмэлт тооцоо хийгдээгүй, санхүүжилтийн эх үүсвэр бүрэн шийдвэрлэгдээгүй тохиолдлууд нийтлэг байжээ.
Түүнчлэн Монгол Улсыг 2021-2025 онд хөгжүүлэх таван жилийн үндсэн чиглэл болон “Монгол Улсын 2021-2025 оны хөрөнгө оруулалтын хөтөлбөр”-т туссан 2023 онд хэрэгжүүлэх 20 төсөл, хөтөлбөрөөс 12 төслийн 356.8 тэрбум төгрөгийн санхүүжилтийг улсын төсвийн төсөлд тусгаагүй байсан нь төсвийн төлөвлөлт хөгжлийн бодлогын баримт бичигтэй бүрэн уялдахгүй байгааг харуулсан байна.
Үндэсний Аудитын газрын Монгол Улсын 2024 оны төсвийн төсөлд хийсэн аудитын дүгнэлтээр төсвийн хөрөнгө оруулалтын төлөвлөлт, төслийн бэлэн байдал, урьдчилсан үнэлгээтэй холбоотой зөрчил, дутагдал үргэлжилсэн хэвээр байгааг тэмдэглэсэн байна. Тухайлбал, Монгол Улсын 2024 оны улсын хөгжлийн жилийн төлөвлөгөөнд туссан хөрөнгө оруулалтын төсөл, арга хэмжээний зөвхөн 71.0 хувь нь улсын төсвийн төсөлд тусгагдсан нь хөгжлийн бодлого болон төсвийн төлөвлөлтийн уялдаа бүрэн хангагдахгүй байгааг харуулсан байна.
Мөн Аудитын дүгнэлтэд төсвийн ерөнхийлөн захирагч нар хөтөлбөр, төсөл, арга хэмжээний өртөг, хүрэх түвшин, шалгуур үзүүлэлтийг тоон болон чанарын утгаар хэмжигдэхүйц байдлаар бодитой тодорхойлоогүйгээс төсвийн зорилго, үр дүнг үнэлэх боломж хязгаарлагдаж байгааг дурдсан байна. Түүнчлэн гадаадын зээл, тусламжийн хөрөнгөөр хэрэгжүүлэх төсөл, арга хэмжээний эдийн засгийн бодит үр өгөөжийн тооцоо, судалгаа хангалтгүй, эрэмбэлэх нэгдсэн аргачлал бүрэн төлөвшөөгүй байгааг онцолсон. 2024 оны төсвийн төсөлд шинээр хэрэгжүүлэхээр төлөвлөсөн барилга байгууламжийн ангиллын 21 төсөл магадлалын шатанд, 153 төсөл нь нэг маягийн болон жишиг магадлалтайгаар тусгагдсан талаар Үндэсний Аудитын газар мэдээлсэн байна. Энэ нь зураг төсөв, магадлал, төслийн бэлэн байдлын шаардлага бүрэн хангагдаагүй нөхцөлд төсөл, арга хэмжээ төсөвт тусах эрсдэл байсаар байгааг илтгэж байна. Түүнчлэн төсвийн хөрөнгө оруулалтын үйл явцад зураг төсөл боловсруулах, магадлал хийх, худалдан авах ажиллагаа зохион байгуулах, гэрээний хэрэгжилтэд тавих дотоод хяналтын тогтолцоо сул хэвээр байгааг аудитын байгууллага онцлон тэмдэглэсэн байна.
2025 оны төсвийн төсөлтэй холбоотойгоор Үндэсний аудитын байгууллага болон Төсвийн байнгын хорооны хэлэлцүүлгүүдэд олон жил дамжин хэрэгжиж буй төсөл, арга хэмжээний тоо өндөр хэвээр байгаа, төслийн төсөвт өртөг өсөх, хэрэгжих хугацаа сунжрах асуудал үргэлжилж байгааг дурдсан. Ялангуяа зураг төсөвгүй, газрын асуудал бүрэн шийдвэрлэгдээгүй, худалдан авах ажиллагааны бэлтгэл хангаагүй төслүүдийг төсөвт тусгах явдал бүрэн арилгагдаагүй талаар хэлэлцүүлгийн үеэр тэмдэглэсэн байна.
Үүнээс үзэхэд Төсвийн тухай хуулийн 27.1.8, 27¹.3, 28.11 дэх заалтаар урьдчилсан үнэлгээ, эдийн засгийн үр ашиг, хөгжлийн бодлогын уялдаанд суурилсан хөрөнгө оруулалтын төлөвлөлтийг хуульчилсан боловч бодит хэрэгжилтийн түвшинд:
· төслийн бэлэн байдлын үнэлгээ хангалтгүй,
· нэгдсэн эрэмбэлэлтийн тогтолцоо сул,
· эдийн засгийн үр өгөөжийн тооцоо дутуу,
· төсөвт өртөг, хугацааны эрсдэл өндөр,
· хөгжлийн бодлоготой уялдах байдал бүрэн хангагдахгүй зэрэг хүндрэл, дутагдал үргэлжилсээр байна гэж дүгнэж болохоор байна.

1.4.1.2. Төсвийн хөрөнгө оруулалтын төслүүдийн хугацаа, өртгийн өөрчлөлтийн түвшний үнэлгээ
Улсын төсвийн хөрөнгө оруулалтын төсөл, арга хэмжээний хэрэгжилттэй холбоотойгоор төсөвт өртөг нэмэгдэх, хэрэгжих хугацаа хэтрэх, олон жил дамжин санхүүжих, бэлэн байдлын шаардлага хангаагүй төслүүд төсөвт тусах асуудал сүүлийн жилүүдэд төрийн аудит болон төсвийн гүйцэтгэлийн тайлангуудад тогтмол дурдагдаж байна. Энэ нь төсвийн төлөвлөлтийн чанар, хөрөнгө оруулалтын үр ашиг, төсвийн сахилга баттай шууд холбоотой асуудал болж байна.
Үндэсний аудитын газрын “Монгол Улсын 2023 оны нэгдсэн төсвийн гүйцэтгэлд хийсэн аудитын тайлан”-д дурдсанаар улсын төсвийн хөрөнгө оруулалтаар хэрэгжүүлж буй төсөл, арга хэмжээнүүдийн дунд олон жил дамжин хэрэгжиж байгаа барилга байгууламж, дэд бүтцийн төслийн тоо өндөр хэвээр байгаа бөгөөд санхүүжилтийн тасалдал, зураг төсөв өөрчлөгдөх, газрын маргаан, инфляцын нөлөө зэрэг шалтгаанаар төсөвт өртөг өссөн нөхцөл байдал нийтлэг илэрсэн байна. Тухайлбал, 2023 оны төсөвт туссан хөрөнгө оруулалтын төсөл, арга хэмжээний дунд:
· хэрэгжих хугацаа нь сунгагдсан,
· төсөвт өртөг нь нэмэгдсэн,
· анхны зураг төсөл, хүчин чадал өөрчлөгдсөн,
· санхүүжилтийн эх үүсвэрийн тооцоо хангалтгүй байсан,
· гүйцэтгэлийн явц удааширсан төсөл, арга хэмжээ цөөнгүй байгааг аудитын байгууллага дүгнэсэн.
Мөн олон төсөлд
· газар чөлөөлөлт бүрэн шийдвэрлэгдээгүй,
· инженерийн дэд бүтцийн холболтын асуудал тодорхойгүй,
· техникийн нөхцөл баталгаажаагүй,
· барилгын ажлын улирлын төлөвлөлт бодитой бус байсан нь хугацаа алдах шалтгаан болсон талаар дурдсан байна.
Үндэсний аудитын газрын 2024 оны төсвийн хөрөнгө оруулалтын хэрэгжилттэй холбоотой дүгнэлтэд зарим төсөл, арга хэмжээний төсөвт өртөг өмнөх батлагдсан хэмжээнээс өссөн бөгөөд үүнд
· барилгын материалын үнийн өсөлт,
· валютын ханшийн өөрчлөлт,
· магадлал, зураг төслийн өөрчлөлт,
· анхны тоо хэмжээ, ажлын цар хүрээ дутуу тооцогдсон,
· гэрээний хэрэгжилтийн хяналт сул байсан асуудлууд нөлөөлсөн гэж үзсэн.
Түүнчлэн 2024 оны улсын төсвийн хөрөнгө оруулалтын багцад олон жил дамжин хэрэгжиж буй төсөл, арга хэмжээ өндөр хувь эзэлж байгаа нь шинэ төсөл эхлүүлэх боломжийг хязгаарлаж, төсвийн хөрөнгө оруулалтын үр өгөөжийг бууруулж байгааг тэмдэглэсэн. Ялангуяа боловсрол, эрүүл мэнд, соёл, спортын зориулалттай барилга байгууламжийн төслүүд олон жил дараалан санхүүжиж байгаа боловч ашиглалтад орох хугацаа удааширсан тохиолдлууд нийтлэг байжээ.
Сангийн яамны 2025 оны улсын төсвийн төсөлтэй холбоотой танилцуулгад мөн өмнөх онуудаас дамжин хэрэгжиж буй хөрөнгө оруулалтын төсөл, арга хэмжээний тоо өндөр хэвээр байгаа талаар дурдсан бөгөөд улсын төсвийн хөрөнгө оруулалтын санхүүжилтийн тодорхой хэсэг нь шинээр эхлэх төслөөс илүүтэй өмнөх онуудын гүйцэтгэл, нэмэгдсэн өртөг, үнийн өсөлтийн санхүүжилтэд зарцуулагдаж байгааг онцолсон байна.
Түүнчлэн Монгол Улсын хөгжлийн бодлого, төлөвлөлтийн баримт бичгүүдэд төсвийн хөрөнгө оруулалтыг үр ашиг, өгөөжид суурилан эрэмбэлэх, төслийн бэлэн байдлыг хангах, техник эдийн засгийн үндэслэлгүй төслийг төсөвт тусгахгүй байх шаардлагыг тусгасан хэдий ч бодит байдалд
· бэлэн байдлын шалгуур бүрэн хангаагүй төсөл төсөвт тусах,
· тухайн онд бүрэн хэрэгжих боломжгүй төсөл эхлүүлэх,
· бага санхүүжилтээр олон төсөл зэрэг эхлүүлэх,
· төслийн үр өгөөжийн тооцоо хангалтгүй байх асуудал үргэлжилсээр байгааг Аудитын байгууллагууд удаа дараа тэмдэглэсэн.
Эдгээр нөхцөл байдал нь улсын төсвийн хөрөнгө оруулалтын төлөвлөлт, үнэлгээ, эрэмбэлэлтийн тогтолцоог илүү бодитой, ил тод, үр ашигт чиглэсэн байдлаар боловсронгуй болгох шаардлагатайг харуулж байна. Иймд төсвийн хөрөнгө оруулалтын төсөл, арга хэмжээг урьдчилсан үнэлгээ, нэгдсэн шалгуур үзүүлэлт, оноо, эрэмбэд үндэслэн төсөвт тусгах, хэрэгжилт болон санхүүжилтийн мэдээллийг олон нийтэд нээлттэй болгох, төсөвт өртөг болон хугацааны өөрчлөлтийн үндэслэлийг ил тод тайлагнах эрх зүйн зохицуулалтыг боловсронгуй болгох хэрэгцээ, шаардлага үүсээд байна.
1.4.1.3. Хөгжлийн бодлогын баримт бичигтэй уялдсан төслийн эзлэх хувийн үнэлгээ
Төсвийн тухай хуулийн 27.1.8-д улсын төсвийн төсөл нь Улсын хөгжлийн жилийн төлөвлөгөөнд суурилсан байх шаардлагыг хуульчилсан бөгөөд 2022 онд нэмэгдсэн 271.3 дахь хэсгээр улсын хөрөнгө оруулалтын төслүүдийг урьдчилсан үнэлгээний нэгдсэн шалгуураар үнэлэх зохицуулалтыг бий болгосон. Мөн 28.11-д төсөл, арга хэмжээний эдийн засгийн үр ашиг, нийгмийн ач холбогдлыг тооцох аргачлалыг батлахаар тусгасан. Гэвч эдгээр зохицуулалтын хэрэгжилт бодит байдал дээр хангалтгүй, төсөвт тусаж буй хөрөнгө оруулалтын төслүүд хөгжлийн бодлогын баримт бичигтэй бүрэн уялдахгүй, эрэмбэлэлт, сонгон шалгаруулалтын ил тод байдал хангалтгүй хэвээр байгааг аудитын болон судалгааны байгууллагуудын тайланд дурдсан байна.
Үндэсний аудитын газрын “Монгол Улсын 2023 оны нэгдсэн төсвийн гүйцэтгэлд хийсэн аудитын тайлан”, Сангийн яамны төсвийн баримт бичиг, түүнчлэн төрийн санхүүгийн удирдлагын чиглэлээр хийсэн олон улсын байгууллагуудын үнэлгээнүүдээс үзэхэд улсын төсвийн хөрөнгө оруулалтын төсөл, арга хэмжээг хөгжлийн бодлогын баримт бичигтэй уялдуулах, эрэмбэлэх, ил тод сонгон шалгаруулах тогтолцооны хэрэгжилт хангалтгүй хэвээр байна.
Тухайлбал, Үндэсний аудитын газрын 2023 оны аудитын шалгалтаар хамрагдсан төсөл, арга хэмжээнүүд дунд
· нийт багцын 30 гаруй хувьд төслийн бэлэн байдлын баримт дутуу,
· 20 орчим хувьд урьдчилсан үнэлгээний мэдээлэл хангалтгүй,
· тодорхой хэсэгт эдийн засгийн үр өгөөжийн тооцоо бүрэн хийгдээгүй,
· зарим төсөлд хөгжлийн бодлогын баримт бичигтэй уялдсан үндэслэл тодорхой тусгагдаагүй талаар дурдсан байна.
Мөн Үндэсний аудитын газар, Сангийн яам, Улсын Их Хурлын Төсвийн байнгын хороо болон олон улсын байгууллагуудын 2024-2025 оны тайлан, дүгнэлтүүдэд улсын төсвийн хөрөнгө оруулалтын төсөл, арга хэмжээг хөгжлийн бодлогын баримт бичигтэй уялдуулах, эрэмбэлэх, сонгон шалгаруулах ажиллагааны хэрэгжилт хангалтгүй байгаа талаар тодорхой дурдсан байна.
Үндэсний аудитын газрын “Монгол Улсын 2024 оны төсвийн төсөлд хийсэн аудитын дүгнэлт”-д улсын төсвийн хөрөнгө оруулалтын зарим төсөл нь хөгжлийн бодлогын баримт бичиг, Улсын хөгжлийн жилийн төлөвлөгөөтэй бүрэн уялдсан эсэхийг нотлох баримт, үндэслэл дутуу байсан талаар дурдсан. Аудитаар шалгасан төслүүдийн тодорхой хэсэгт
· төслийн зорилго нь улсын болон салбарын хөгжлийн бодлогын зорилттой хэрхэн уялдаж буй тайлбар хангалтгүй;
· шалгуур үзүүлэлт, хүрэх үр дүнгийн хэмжүүр тодорхой бус;
· эдийн засаг, нийгмийн үр өгөөжийн тооцоо дутуу;
· төсөл сонгосон үндэслэл баримтжуулаагүй;
· эрэмбэлэлтийн аргачлал, онооны мэдээлэл олон нийтэд нээлттэй байршуулаагүй нөхцөл байдал илэрсэн байна.
Мөн 2024 оны улсын төсвийн төсөлд хийсэн аудитын шалгалтаар төсвийн хөрөнгө оруулалтын төсөл, арга хэмжээний дунд
· техник, эдийн засгийн үндэслэл бүрэн боловсруулагдаагүй,
· зураг төсөв баталгаажаагүй,
· төслийн бэлэн байдлын шаардлага хангаагүй,
· хөгжлийн бодлогын баримт бичигт тусгагдсан эрэмбэ, тэргүүлэх чиглэлээс өөр байдлаар төсөвт туссан тохиолдлууд байгааг тэмдэглэсэн.
Үндэсний аудитын газрын дүгнэлтэд дурдсанаар 2024 оны улсын төсвийн хөрөнгө оруулалтын багцад багтсан зарим төсөлд төслийн үр дүнгийн шалгуур үзүүлэлт хэмжигдэхүйц бус, гүйцэтгэлийн шалгуур тодорхойгүй байсан нь төсвийн хөрөнгө оруулалтын үр өгөөжийг үнэлэх боломжийг хязгаарлаж байгааг онцолсон.
Түүнчлэн 2025 оны улсын төсвийн төсөлд хийсэн аудитын дүгнэлтэд хөрөнгө оруулалтын төсөл, арга хэмжээний сонгон шалгаруулалтын үндэслэл нэгдсэн байдлаар ил тод биш, төслүүдийн үнэлгээний оноо, эрэмбэ нийтэд нээлттэй байршуулаагүй, хөгжлийн бодлогын баримт бичигтэй уялдсан байдлыг хэмжих нэгдсэн шалгуур практикт хангалтгүй хэрэглэж байгаа, зарим төсөл, арга хэмжээ нь төсөв боловсруулах шатанд бус, хэлэлцүүлгийн явцад нэмэгдсэн, төслийн үр дүн, хэрэгцээ шаардлагын үндэслэл сул байсан талаар дурдсан байна.
Мөн Аудитын байгууллагаас 2025 оны төсвийн төсөлтэй холбоотойгоор Улсын хөгжлийн жилийн төлөвлөгөөнд туссан төсөл, арга хэмжээний эрэмбэ болон төсөвт туссан дараалал хооронд зөрүү гарч байгааг тэмдэглэсэн. Өөрөөр хэлбэл, Хөгжлийн бодлогын хүрээнд тэргүүлэх ач холбогдолтой гэж үнэлэгдсэн зарим төсөл хангалттай санхүүжилт аваагүй байхад шинээр нэмэгдсэн болон эрэмбэ доогуур төслүүд төсөвт туссан нөхцөл байдал ажиглагдсан байна.
Сангийн яамны 2025 оны улсын төсвийн төслийн танилцуулгад улсын төсвийн хөрөнгө оруулалтын төслүүдийг эрэмбэлэх, сонгох ажиллагааг сайжруулах шаардлагатай талаар дурдсан бөгөөд олон жил дамжин хэрэгжиж буй төслүүдийн санхүүжилтийн дарамт өндөр хэвээр байгааг онцолсон. Үүнтэй холбоотойгоор шинэ төсөл нэмэхдээ төслийн бэлэн байдал, хөгжлийн бодлоготой уялдсан байдал, эдийн засгийн үр өгөөжийг илүү нарийвчлан үнэлэх шаардлагатайг тэмдэглэсэн.
Олон улсын байгууллагуудын үнэлгээнд мөн төсвийн хөрөнгө оруулалтын төсөл сонгон шалгаруулалтын ил тод байдал хангалтгүй байгаа талаар дурдсан. Тухайлбал, Дэлхийн банкны төрийн санхүүгийн удирдлагын үнэлгээнд
· төсөл сонгох шалгуурын хэрэглээ жигд бус;
· төслийн эрэмбэлэлт, үнэлгээ нийтэд нээлттэй биш;
· улс төрийн нөлөө бүхий төслүүд төсөвт тусах эрсдэл өндөр;
· хөрөнгө оруулалтын төлөвлөлт хөгжлийн бодлоготой бүрэн уялдахгүй байгаа талаар дурдсан байна.
“Нээлттэй төсвийн судалгаа”-ны 2023-2024 оны үнэлгээнд Монгол Улс төсвийн мэдээллийн ил тод байдлын тодорхой ахицтай боловч хөрөнгө оруулалтын төслийн сонгон шалгаруулалт, эрэмбэлэлт, үнэлгээний мэдээллийн нээлттэй байдал сул хэвээр байгаа талаар тэмдэглэсэн. Ялангуяа төслийн үнэлгээний аргачлал, онооны систем, сонгон шалгаруулалтын үндэслэл, төслийн үр өгөөжийн тооцоолол, төслийн эрэмбэ өөрчлөгдсөн шалтгаан зэрэг мэдээлэл олон нийтэд хангалттай ил тод биш байгаа нь иргэдийн хяналт, оролцоог хязгаарлаж байгааг дурдсан.
Дээрх нөхцөл байдал нь Төсвийн тухай хуулийн 27.1.8, 271.3, 28.11, 281.2.5 болон 32.2.6 дахь зохицуулалтын хэрэгжилт хангалтгүй байгааг харуулж байна. Иймд төсвийн хөрөнгө оруулалтын төсөл, арга хэмжээг нэгдсэн шалгуур, оноо, эрэмбэд үндэслэн сонгох, төслийн үнэлгээ, эрэмбэ, үндэслэл, үр өгөөжийн мэдээллийг нийтэд ил тод байршуулах, хөгжлийн бодлогын баримт бичигтэй уялдсан байдлыг заавал нотлох, эрэмбэлээгүй төслийг төсөвт тусгахыг хориглох, төсвийн хэлэлцүүлгийн шатанд нэмэгдэж буй төслүүдэд ижил шалгуур хэрэглэх, төслийн үр дүнгийн хэмжигдэхүйц үзүүлэлт тогтоох эрх зүйн зохицуулалтыг боловсронгуй болгох шаардлага үүсээд байна.
1.4.1.4. Төсвийн төсөлтэй холбоотой олон нийтийн хэлэлцүүлгийн хүртээмж, оролцооны түвшний үнэлгээ
Төсвийн төсөлтэй холбоотой олон нийтийн хэлэлцүүлгийн хүртээмж, оролцооны түвшний үнэлгээний хүрээнд 2023-2025 оны хугацаанд гарсан дотоод, олон улсын судалгаа, аудитын дүгнэлт, тайлан мэдээллийг авч үзэхэд Төсвийн тухай хуулийн 28¹.2.5 дахь хэсгийн хэрэгжилт бодит практикт хангалтгүй түвшинд хэрэгжиж байгаа нөхцөл байдал тогтоогдож байна.
Юуны өмнө, төсвийн ил тод байдал, олон нийтийн оролцоог олон улсын түвшинд хэмждэг Олон улсын төсвийн түншлэл (International Budget Partnership)-ийн “Нээлттэй төсвийн судалгаа” /Open Budget Survey/ нь Монгол Улсын төсвийн ил тод байдал, иргэдийн оролцооны нөхцөл байдлыг тогтмол үнэлж ирсэн байна.
Тус байгууллагын 2023 оны “Нээлттэй төсвийн судалгаа”-ны дүнгээр Монгол Улс төсвийн ил тод байдлын үзүүлэлтээр 100 онооноос 60 орчим оноо авч “хязгаарлагдмал мэдээлэлтэй” ангилалд үнэлэгдсэн бол олон нийтийн оролцооны үзүүлэлтээр 100 онооноос 15 оноо авч дэлхийн дунджаас доогуур түвшинд үнэлэгдсэн байна. Тухайлбал, дэлхийн дундаж үзүүлэлт 15-17 орчим байсан бөгөөд Монгол Улсын үнэлгээ нь төсвийн асуудлаар иргэд бодитой оролцох боломж сул байгааг илэрхийлсэн гэж тайланд дурдсан.
Уг судалгаанд дараах үндсэн асуудлуудыг онцлон тэмдэглэсэн байна. Үүнд:
· төсвийн төсөл боловсруулах шатанд иргэдээс санал авах механизм хязгаарлагдмал;
· төсвийн төслийн талаарх мэдээлэл мэргэжлийн хэллэг давамгайлсан, ойлгоход хүндрэлтэй;
· төсвийн төслийн хэлэлцүүлгийн хугацаа богино;
· төсвийн төсөлд өгсөн иргэдийн санал хэрхэн шийдвэрлэгдсэн талаарх эргэх холбоо хангалтгүй;
· иргэдэд зориулсан төсвийн хялбаршуулсан танилцуулга олон улсын “Иргэдийн төсөв”-ийн аргачлалтай бүрэн нийцээгүй;
· төсвийн хэлэлцүүлэгт иргэний нийгмийн байгууллага, орон нутгийн оролцоо сул байгаа зэрэг асуудлыг дурдсан байна.
Мөн Монгол Улсын Сангийн яам жил бүр улсын төсвийн төслийн танилцуулга, хэлэлцүүлгийг зохион байгуулдаг боловч иргэдийн оролцооны талаарх статистик мэдээллийг нэгдсэн байдлаар тогтмол тайлагнадаггүй, ирүүлсэн саналын шийдвэрлэлтийн талаарх мэдээлэл хангалтгүй хэвээр байна.
2023 оны улсын төсвийн төслийн хэлэлцүүлгийн хүрээнд Сангийн яамнаас цахим болон танхимын хэлбэрээр төсвийн танилцуулга зохион байгуулсан боловч иргэдээс хэдэн санал ирсэн, тэдгээрийн хэд нь төсөвт туссан, хэд нь татгалзсан талаарх нэгдсэн тайлан олон нийтэд дэлгэрэнгүй хэлбэрээр байршуулагдаагүй байна.
2024 оны улсын төсвийн төслийн хэлэлцүүлгийн үеэр мөн төсвийн төсөлтэй холбоотой цахим санал авах ажиллагаа зохион байгуулагдсан боловч оролцогчдын бүтэц, бүсчилсэн оролцооны түвшин, саналын агуулга болон шийдвэрлэлтийн талаарх дэлгэрэнгүй мэдээлэл нийтлэгдээгүй байна. Энэ нь Төсвийн тухай хуулийн 28¹.2.5-д заасан “хялбаршуулсан танилцуулга боловсруулах” болон иргэдийн оролцоог хангах зорилго практикт бүрэн хэрэгжихгүй байгааг харуулж байна.
Монгол Улсын Үндэсний аудитын газар-ын 2023, 2024 оны төсвийн төлөвлөлт, төсвийн ил тод байдалтай холбоотой аудитын дүгнэлтүүдэд төсвийн төслийн талаарх мэдээлэл иргэдэд ойлгомжтой байдлаар хүрээгүй, төсвийн хэлэлцүүлгийн чанар хангалтгүй талаар дурдсан байна. Тухайлбал, төсвийн төсөлд туссан хөрөнгө оруулалтын арга хэмжээ, урсгал зардлын бүтэц, төсөл сонгосон үндэслэл, эрэмбэлэлтийн шалгуур үзүүлэлт зэрэг мэдээлэл олон нийтэд бүрэн нээлттэй биш байсан талаар тэмдэглэжээ.
Түүнчлэн, 2024 оны төсвийн төслийн хэлэлцүүлгийн үеэр орон нутгийн иргэдийн оролцоо жигд бус байдал ажиглагдсан байна. Улаанбаатар хотод төвлөрсөн танилцуулга, хэлэлцүүлэг давамгайлж, алслагдсан аймаг, сумдын иргэдийн оролцоо бодитоор хангагдаагүй талаар иргэний нийгмийн байгууллагуудын тайланд дурдсан. Цахим хэлэлцүүлэг зохион байгуулсан боловч төсвийн мэдээллийн бүтэц, формат нь мэргэжлийн шинжтэй, их хэмжээний хүснэгт, ангилал давамгайлсан тул иргэд ойлгож санал өгөхөд хүндрэлтэй байсан гэж үнэлжээ.
Мөн Дэлхийн банк болон Олон улсын валютын сан-гийн төсвийн засаглалтай холбоотой зөвлөмжүүдэд төсвийн ил тод байдал, иргэдийн оролцоог нэмэгдүүлэх зорилгоор “иргэдэд зориулсан төсөв” боловсруулах, төсвийн мэдээллийг дата хэлбэрээр нийтлэх, төсвийн шийдвэр гаргах шатанд иргэдийн оролцоог институцийн түвшинд хангах шаардлагыг Монгол Улсад зөвлөсөн байдаг.
Олон улсын нийтлэг жишгээр төсвийн ил тод байдлыг хангах хүрээнд төсвийн төслийн товч танилцуулгыг дүрсжүүлсэн хэлбэрээр олон нийтэд хүргэх, төсвийн бодлогын хувилбаруудын нөлөөллийг тайлбарлах, саналын шийдвэрлэлтийн тайлан гаргах, иргэдийн оролцооны статистикийг тогтмол нийтлэх тогтолцоо түгээмэл хэрэглэгдэж байна. Харин Монгол Улсад төсвийн танилцуулга нь ихэвчлэн мэргэжлийн болон санхүүгийн агуулга давамгайлсан, иргэдэд ойлгоход төвөгтэй хэвээр байгаа нь дээрх судалгаа, үнэлгээнүүдээр тогтоогджээ.
Төсвийн тухай хуулийн 28¹.2.5 дахь хэсэгт олон нийтийн хэлэлцүүлэгт зориулсан хялбаршуулсан танилцуулга боловсруулах талаар заасан боловч бодит байдалд
· төсвийн танилцуулга иргэдэд ойлгомжтой хэлбэрээр боловсруулагдаагүй;
· төсвийн мэдээллийн дүрсжүүлэлт хангалтгүй;
· оролцооны статистик мэдээллийг тогтмол нээлттэй тайлагнадаггүй;
· саналыг тусгасан эсэх эргэх холбоо сул;
· орон нутгийн иргэдийн оролцоо жигд бус;
· төсвийн бодлогын хувилбарын үр нөлөөний талаарх тайлбар хомс;
· иргэдэд зориулсан төсвийн танилцуулга олон улсын “Иргэдийн төсөв”-ийн аргачлалд бүрэн нийцээгүй зэрэг асуудал үргэлжилсээр байна.
Иймд төсвийн төслийн талаарх олон нийтийн хэлэлцүүлгийн хүртээмж, чанар, үр нөлөөг нэмэгдүүлэх зорилгоор төсвийн мэдээллийг энгийн, ойлгомжтой, дүрсжүүлсэн хэлбэрээр боловсруулах, төсвийн төсөлтэй холбоотой оролцооны статистик болон саналын шийдвэрлэлтийн мэдээллийг тогтмол нийтлэх, иргэдийн саналд өгсөн хариуг ил тод тайлагнах, орон нутгийн оролцоог нэмэгдүүлэх, цахим оролцооны нэгдсэн платформ бий болгох, “иргэдэд зориулсан төсөв”-ийн аргачлалыг олон улсын нийтлэг жишигт нийцүүлэх хэрэгцээ, шаардлага үүссэн гэж үзэхээр байна.
1.4.1.5. Төсвийн танилцуулга, мэдээллийн ил тод байдлын түвшний үнэлгээ
Төсвийн тухай хуулийн 32.2.6 дахь хэсэгт төсвийн төслийн танилцуулгад хөрөнгө оруулалтын арга хэмжээний жагсаалтыг нэр төрөл, санхүүжилтийн эх үүсвэрээр тусгахаар зохицуулсан байдаг. Энэхүү зохицуулалтын зорилго нь улсын төсвийн хөрөнгө оруулалтын төсөл, арга хэмжээний талаарх мэдээллийг олон нийтэд нээлттэй болгож, төсвийн ил тод байдал, хариуцлагыг нэмэгдүүлэхэд оршино. Гэвч хууль хэрэгжиж буй өнөөгийн практикт төсвийн хөрөнгө оруулалтын мэдээллийн дэлгэрэнгүй байдал, тайлбарлах чанар, хүртээмж хангалтгүй хэвээр байгаа талаар олон улсын болон үндэсний байгууллагуудын тайлан, үнэлгээнд дурдсан байна.
Юуны өмнө, Олон улсын төсвийн түншлэл (International Budget Partnership)-ийн “Нээлттэй төсвийн судалгаа” /Open Budget Survey/-ны 2023 оны үнэлгээгээр Монгол Улс төсвийн ил тод байдлын индексээр 100 онооноос 60 орчим оноо авч дэлхийн дунджаас өндөр үнэлгээтэй гарсан боловч төсвийн мэдээллийн дэлгэрэнгүй байдал, тайлбарлах чанар, хөрөнгө оруулалтын мэдээллийн хүртээмж хангалтгүй хэвээр байгааг онцлон тэмдэглэсэн байна. Судалгаанд Монгол Улс төсвийн үндсэн баримт бичгүүдийг нийтэлдэг боловч төсвийн зарцуулалтын бүтэц, хөрөнгө оруулалтын төслийн сонголтын үндэслэл, үр өгөөж, эрэмбэлэлтийн талаарх мэдээлэл хязгаарлагдмал гэж үнэлжээ.
Тухайлбал, улсын төсвийн хөрөнгө оруулалтын төсөл, арга хэмжээний жагсаалтад ихэвчлэн төслийн нэр, тухайн онд санхүүжих дүн, санхүүжилтийн эх үүсвэр, зарим тохиолдолд байршлын ерөнхий мэдээлэл тусгагдаж байна.
Харин
· төслийн код;
· төслийн эрэмбэ, үнэлгээний оноо;
· төслийг сонгосон үндэслэл;
· техник, эдийн засгийн үндэслэлийн үр дүн;
· хүлээгдэж буй нийгэм, эдийн засгийн үр өгөөж;
· төсөвт өртөг өөрчлөгдсөн шалтгаан;
· хэрэгжих хугацааны өөрчлөлт;
· өмнөх оны гүйцэтгэлтэй харьцуулсан мэдээлэл;
· төслийн бэлэн байдлын түвшин;
· төслийн үр дүнгийн шалгуур үзүүлэлт зэрэг чухал мэдээллүүдийг харах боломжгүй байдаг.
Монгол Улсын Үндэсний Аудитын газрын 2023, 2024 оны төсвийн төлөвлөлт болон хөрөнгө оруулалтын хэрэгжилтэд хийсэн аудитын тайлангуудад төсвийн мэдээллийн ил тод байдал, чанартай холбоотой хэд хэдэн нийтлэг зөрчил, дутагдлыг дурдсан байна.
Тухайлбал, 2023 оны аудитын дүгнэлтээр төсвийн хөрөнгө оруулалтын төслийн мэдээлэл хэт ерөнхий, төсөл сонгосон үндэслэл тодорхойгүй, төслийн нийгэм, эдийн засгийн үр өгөөжийн тооцоо бүрэн бус, урсгал зардлын нэгж өртөг, тоо хэмжээний мэдээлэл тодорхойгүй, төсөвт өртөг нэмэгдсэн шалтгааныг тайлбарлаагүй, олон жил дамжин хэрэгжиж буй төслийн хэрэгжилтийн тайлан хангалтгүй, төсвийн төсөлд туссан зарим арга хэмжээний бэлэн байдлын үнэлгээ дутуу байсан талаар дурдсан.
Мөн 2024 оны Аудитын тайланд төсвийн хөрөнгө оруулалтын төсөл, арга хэмжээний талаарх мэдээлэл нь төсвийн шийдвэр гаргах түвшинд шаардлагатай хэмжээнд хүрэхгүй байгааг тэмдэглэсэн байна. Тухайлбал, нийт шалгасан төслүүдийн тодорхой хэсэгт
· анхны төсөвт өртөг өөрчлөгдсөн боловч шалтгаан тайлбарлаагүй;
· хэрэгжих хугацаа сунгагдсан талаар мэдээлэл дутуу;
· төслийн явцын мэдээлэл нэгдсэн байдлаар ил тод байршуулагдаагүй;
· төслийн эрэмбэлэлт, үнэлгээний шалгуур олон нийтэд нээлттэй биш;
· төслийн хэрэгжилтийн үр дүнг хэмжих үзүүлэлт тодорхойгүй;
· санхүүжилтийн үр ашигтай холбоотой мэдээлэл хангалтгүй байсан талаар дурдсан байна.
Түүнчлэн, улсын төсвийн урсгал зардлын бүтэц, зориулалтын талаарх мэдээллийн дэлгэрэнгүй байдал хангалтгүй байгаа нь төсвийн ил тод байдлын чанарт сөргөөр нөлөөлж байна. 2025 оны улсын нэгдсэн төсвийн нийт зарлага 30 гаруй их наяд төгрөгт хүрсэн бөгөөд үүний дийлэнх хэсгийг урсгал зардал эзэлж байгаа боловч урсгал зардлын нэгж өртөг, тоо хэмжээ, зорилтот бүлэг, үр дүнгийн мэдээлэл олон нийтэд бүрэн нээлттэй биш хэвээр байна. Жишээлбэл, зөвлөх үйлчилгээ, тавилга, тоног төхөөрөмж, сургалт, семинар, дотоод томилолт, түрээс, ашиглалтын зардал, мэдээлэл сурталчилгаа, программ хангамж зэрэг урсгал зардлын ангиллын хүрээнд нэгж өртөг, тоо хэмжээ, тооцооллын үндэслэл төсвийн төсөлд дэлгэрэнгүй тусгагддаггүй байна.
Олон улсын нийтлэг жишгээр төсвийн ил тод байдлыг хангах хүрээнд төсвийн хөрөнгө оруулалтын төсөл бүрийн зорилго, байршил, нийт төсөвт өртөг, санхүүжилтийн эх үүсвэр, хэрэгжих хугацаа, эдийн засгийн үр өгөөж, нийгмийн үр нөлөө, эрсдэлийн үнэлгээ, төсөл сонгосон шалгуур, хэрэгжилтийн явц, гүйцэтгэлийн үзүүлэлт зэрэг мэдээллийг нээлттэй цахим системээр тогтмол нийтлэх практик өргөн хэрэглэгддэг. Харин Монгол Улсад төсвийн хөрөнгө оруулалтын мэдээлэл нь гол төлөв санхүүжилтийн дүн, төслийн нэрийн түвшинд хязгаарлагдаж байгаа нь төсвийн үр ашиг, хариуцлага, олон нийтийн хяналтыг сулруулж байна.
Түүнчлэн, төсөвт өртөг өөрчлөгдсөн шалтгааныг тайлагнах тогтолцоо сул байгаа нь төсвийн сахилга, хяналтын үр нөлөөг бууруулж байна. Үндэсний аудитын байгууллагын тайланд олон төсөл зураг төслийн өөрчлөлт, инфляц, газар чөлөөлөлтийн асуудал, дутуу төлөвлөлт, анхны тооцооллын алдаа, хэрэгжилтийн удаашрал зэрэг шалтгаанаар төсөвт өртөг өссөн боловч тухайн өөрчлөлтийн үндэслэл төсвийн төсөл болон тайлангуудад хангалттай тайлбарлагдаагүй талаар дурдсан байна.
Ийм нөхцөл байдал нь Төсвийн тухай хуулийн 32.2.6 дахь зохицуулалтын зорилго болох төсвийн хөрөнгө оруулалтын мэдээллийг ил тод, нээлттэй, ойлгомжтой хүргэх шаардлага практикт бүрэн хэрэгжихгүй байгааг харуулж байна. Иймд төсвийн төслийн танилцуулгад төслийн код, төслийн нэр, хүчин чадал, байршил, хэрэгжих хугацаа, нийт төсөвт өртөг, тухайн онд санхүүжих дүн, анхны төсөвт өртөг өөрчлөгдсөн бол шалтгаан, үндэслэл, Улсын хөгжлийн бодлогын баримт бичигтэй уялдсан байдал; төслийн эрэмбэ, үнэлгээний оноо, төслийг сонгосон үндэслэл, хүлээгдэж буй нийгэм, эдийн засгийн үр нөлөө, хэрэгжилтийн явц болон гүйцэтгэлийн мэдээлэл зэргийг төсвийн төсөл болон түүнтэй холбоотой танилцуулгад дэлгэрэнгүй тусгаж, олон нийтэд нээлттэй цахим хэлбэрээр байршуулах шаардлагатай байна.
1.4.1.6. Хуулийн хариуцлагын зохицуулалтын хэрэгжилтийн бодит байдлын үнэлгээ
Төсвийн тухай хуулийн 70.2 дахь хэсэгт энэ хуулийн 28¹.2, 28¹.4-т заасан олон нийтийн хэлэлцүүлэг, мэдээллийн ил тод байдлын шаардлагыг удирдах болон гүйцэтгэх албан тушаалтан мөрдөөгүй нь тогтоогдсон бол ажлаас халах хүртэл хариуцлага тооцохоор зохицуулсан. Уг зохицуулалт нь төсвийн ил тод байдал, олон нийтийн оролцоог хангах эрх зүйн баталгааг бий болгох зорилготой боловч хэрэгжилтийн бодит байдалд үр нөлөө сул, хяналт хангалтгүй хэвээр байгаа нь сүүлийн жилүүдийн аудит, судалгаа, олон улсын үнэлгээнүүдээр илэрч байна.
Үндэсний аудитын газрын 2023, 2024 оны улсын төсвийн хөрөнгө оруулалт болон төсвийн төлөвлөлтийн аудитын тайлангуудад төсвийн төсөл боловсруулах, хэлэлцүүлэх, хөрөнгө оруулалтын төсөл сонгон шалгаруулах үйл ажиллагаанд хуульд заасан шаардлага бүрэн хангагдаагүй, мэдээлэл дутуу, ил тод байдал сул, төслийн үнэлгээний баримтжуулалт хангалтгүй зэрэг нийтлэг зөрчлүүдийг удаа дараа дурдсан боловч эдгээртэй холбоотойгоор Төсвийн тухай хуулийн 70.2 дахь хэсгийг үндэслэн сахилгын хариуцлага тооцсон талаарх мэдээлэл нийтэд нээлттэй тайлагнагдаагүй байна. Тухайлбал, Үндэсний аудитын газрын “2024 оны төсвийн төслийн талаар өгсөн аудитын дүгнэлт”-д
· төсөвт тусгасан зарим хөрөнгө оруулалтын төсөл урьдчилсан үнэлгээ, техник, эдийн засгийн үндэслэлийн шаардлага хангаагүй;
· төсөл сонгон шалгаруулах шалгуур, эрэмбэлэлтийн үндэслэл бүрэн ил тод биш;
· төсвийн төслийн танилцуулгад төслийн үр нөлөө, хэрэгжих хугацаа, өртгийн өөрчлөлтийн үндэслэл дутуу;
· олон нийтийн хэлэлцүүлгийн үр дүн, иргэдийн саналын шийдвэрлэлтийн мэдээлэл хангалтгүй байгааг дурдсан хэдий ч дээрх зөрчилтэй холбоотой хариуцлагын хэрэгжилтийн талаар мэдээлэл тусгагдаагүй байна.
Мөн Монгол Улсын нэгдсэн төсвийн 2023 болон 2024 оны төсвийн төслийн хэлэлцүүлгийн явцад Улсын Их Хурал дээр олон арван шинэ хөрөнгө оруулалтын төсөл нэмэгдсэн боловч эдгээрийн тодорхой хэсэг нь хөгжлийн бодлогын баримт бичигтэй уялдсан эсэх, үнэлгээ, эрэмбийн мэдээлэл тодорхойгүй байсан талаар аудитын байгууллагаас тэмдэглэсэн. Гэсэн хэдий ч уг асуудалтай холбоотой албан тушаалтанд Төсвийн тухай хуулийн 70.2 дахь хэсгийн дагуу хариуцлага тооцсон талаарх нээлттэй мэдээлэл бүртгэгдээгүй байна.
Олон улсын төсвийн түншлэл (International Budget Partnership)-ийн “Нээлттэй төсвийн судалгаа /Open Budget Survey/ 2023”-д Монгол Улсын төсвийн ил тод байдлын индекс 76 оноо авч олон улсын дунджаас өндөр үнэлэгдсэн боловч олон нийтийн оролцооны үзүүлэлт 100 онооноос 17 орчим оноо авч, “сул” түвшинд үнэлэгдсэн. Судалгаанд төсвийн хэлэлцүүлэг, санал авах ажиллагааны үр дүн, саналын шийдвэрлэлт, эргэх холбооны тогтолцоо хангалтгүй байгаа нь институцийн хариуцлагын механизм сул байгаатай холбоотойг онцолсон.
Түүнчлэн Транспэрэнси Интернэшнл байгууллагын авлигын төсөөллийн индекс болон Дэлхийн банкны засаглалын үзүүлэлтүүдэд төсвийн ил тод байдал, хариуцлагын тогтолцооны хэрэгжилт сул байгаа нь төрийн санхүүгийн үр ашигт сөргөөр нөлөөлж байгааг дурдсан. Ялангуяа төсвийн хөрөнгө оруулалтын сонгон шалгаруулалт, нэмэлт өөрчлөлтийн үндэслэл тодорхойгүй, улс төрийн нөлөөлөл өндөр байгаа нь хариуцлагын механизм үр нөлөөтэй хэрэгжихгүй байгаагийн нэг илрэл гэж үзсэн байна.
Төсвийн ил тод байдал, олон нийтийн оролцооны шаардлагыг хангаагүйтэй холбоотой дараах нөхцөл байдал нийтлэг ажиглагдаж байна. Үүнд,
· төсвийн төслийн олон нийтийн хэлэлцүүлгийг хуулийн хугацаанд зохион байгуулсан эсэхэд хийдэг хяналт сул;
· иргэдийн санал, хэлэлцүүлгийн үр дүнг нэгтгэн тайлагнах тогтолцоо бүрдээгүй;
· төсвийн төсөлд оруулсан өөрчлөлтийн үндэслэл, төсөл нэмэх, хасах шийдвэрийн тайлбар нээлттэй бус;
· төсвийн мэдээллийг бүрэн байршуулаагүй, эсхүл хожуу нийтэлсэн тохиолдолд хариуцлага тооцох практик тогтоогүй;
· төсвийн хөрөнгө оруулалтын үнэлгээ, эрэмбэлэлтийн шаардлага зөрчигдсөн тохиолдолд хяналтын байгууллагын дүгнэлт гардаг боловч үр дагаврын хариуцлага сул байна.
Эдгээр нөхцөл байдал нь Төсвийн тухай хуулийн 70.2 дахь хэсэгт туссан хариуцлагын зохицуулалтыг холбогдох байгууллага, албан тушаалтнууд хэрэглээгүй, бодит сахилгын болон институцийн нөлөөлөл хангалтгүй байгааг харуулж байна.
Иймд төсвийн хөрөнгө оруулалтын үнэлгээ, эрэмбэлэлтийн шаардлагыг зөрчсөн, хөгжлийн бодлогын баримт бичигт тусгагдаагүй төслийг төсөвт оруулсан, олон нийтийн хэлэлцүүлэг зохион байгуулаагүй, төсвийн мэдээллийг бүрэн ил тод байршуулаагүй, иргэдийн саналын шийдвэрлэлтийг тайлагнаагүй тохиолдолд хүлээлгэх хариуцлагын төрөл, хэлбэр, хэрэгжүүлэх байгууллага, тайлагнах зохицуулалтыг илүү тодорхой болгох шаардлага үүсэж байна.
Мөн хариуцлагын хэрэгжилтийн үр дүнг жил бүр олон нийтэд тайлагнах, төсвийн ил тод байдлын шалгуур хангаагүй байгууллагын мэдээллийг нээлттэй зарлах, аудитын байгууллагын дүгнэлтийн мөрөөр авсан арга хэмжээний хэрэгжилтийг хянах тогтолцоог бий болгох нь Төсвийн тухай хуулийн хэрэгжилтийг бодитой хангах, төсвийн сахилга хариуцлагыг нэмэгдүүлэх ач холбогдолтой гэж үзэв.
4.4.2. Бодит байдалд нийцэж байгаа байдлын үнэлгээ
3.1.1.1. Хөрөнгө оруулалтын төслийг эрэмбэлэх аргачлал бодитоор хэрэглэгдэж байгаа эсэх
Төсвийн тухай хуулийн 27.1.8, 27¹.3, 28.11 дэх хэсгүүдэд улсын хөрөнгө оруулалтын төсөл, арга хэмжээг хөгжлийн бодлого, урьдчилсан үнэлгээ, эдийн засгийн үр ашиг, нийгмийн ач холбогдолд үндэслэн үнэлэхээр зохицуулсан боловч практикт төслийн эрэмбэлэлтийн аргачлал жигд, тогтвортой хэрэглэгдэхгүй байгаа талаар аудитын байгууллагууд удаа дараа дүгнэсэн байна.
Үндэсний Аудитын газрын “2024 оны улсын төсвийн төсөлд хийсэн аудитын дүгнэлт”-д улсын төсөвт туссан хөрөнгө оруулалтын төслүүдийн тодорхой хэсэг нь төслийн бэлэн байдлын шалгуур хангаагүй, урьдчилсан үнэлгээний баримт дутуу, техник, эдийн засгийн үндэслэл бүрэн боловсруулагдаагүй байхад төсөвт туссан болохыг дурдсан. Тухайлбал, 2024 оны төсвийн төсөлд шинээр туссан зарим төслийн урьдчилсан үнэлгээ бүрэн хийгдээгүй, эдийн засгийн үр ашгийн тооцоо дутуу, зураг төсөл батлагдаагүй, газар чөлөөлөлт шийдэгдээгүй, санхүүжилтийн эх үүсвэрийн тооцоо хангалтгүй байсан талаар Аудитын байгууллага тэмдэглэсэн.
Мөн Үндэсний аудитын газрын 2023 оны хөрөнгө оруулалтын аудитад олон жил дамжин хэрэгжиж буй төслүүдийн тоо өндөр хэвээр байгаа бөгөөд нийт төсөл, арга хэмжээний томоохон хэсэг хугацаа хэтэрч, төсөвт өртөг өссөн талаар дурдсан. Энэ нь төсөл сонгон шалгаруулах, эрэмбэлэх ажиллагаанд төслийн бэлэн байдал, эрсдэлийн үнэлгээ бодитой хэрэглэгдэхгүй байгааг харуулж байна.
Түүнчлэн Улсын Их Хурлын төсвийн хэлэлцүүлгийн шатанд нэмэгдсэн зарим төсөл нь хөгжлийн бодлогын баримт бичиг болон урьдчилсан эрэмбэлэлтэд тусгагдаагүй байхад төсөвт орсон талаар аудитын тайланд дурдсан нь эрэмбэлэлтийн аргачлал практикт бүрэн мөрдөгдөхгүй байгааг илтгэнэ.
3.1.1.2. Төсвийн төсөл боловсруулахдаа хөгжлийн бодлогын эрэмбэ, шалгуурыг ашиглаж байгаа эсэх
Төсвийн тухай хуулийн 27.1.8 дахь хэсэгт улсын төсвийн төслийг Улсын хөгжлийн жилийн төлөвлөгөөнд суурилсан байхаар заасан боловч практикт төсөв боловсруулах шатанд хөгжлийн бодлогын эрэмбэ, шалгуур тогтвортой мөрдөгдөхгүй байгаа талаар дүгнэсэн байна.
Үндэсний Аудитын газрын 2024 оны аудитын дүгнэлтэд зарим төсөл
· хөгжлийн бодлогын баримт бичигтэй шууд уялдаагүй;
· үр дүнгийн шалгуур үзүүлэлт тодорхойгүй;
· төслийг сонгосон үндэслэл баримтжуулаагүй;
· эрэмбэлэлтийн мэдээлэл ил тод биш байсныг дурдсан.
Мөн төсвийн хэлэлцүүлгийн явцад улс төрийн шинжтэй шинэ төсөл олноор нэмэгддэг практик хэвээр байгаа нь хөгжлийн бодлогоос илүү тухайн үеийн улс төрийн шийдвэр төсөвт нөлөөлөх эрсдэлийг нэмэгдүүлж байгааг судалгаанууд тэмдэглэсэн.
Эдийн засгийн хамтын ажиллагаа, хөгжлийн байгууллага (OECD)-ын төсвийн засаглалын зөвлөмжид төсвийн хөрөнгө оруулалтын сонголтыг урт хугацааны хөгжлийн бодлого, үр дүнгийн шалгууртай хатуу уялдуулахыг зөвлөдөг бөгөөд Монгол Улсад энэ уялдаа практикт бүрэн тогтоогүй гэж үзэх үндэслэлтэй байна.
3.1.1.3. Төсвийн мэдээлэл иргэдэд ойлгомжтой хэлбэрээр хүрч байгаа эсэх
Төсвийн тухай хуулийн 28¹.2.5, 32.2 дахь хэсгүүд нь төсвийн төслийн танилцуулга, хялбаршуулсан мэдээллийг олон нийтэд хүргэх зорилготой боловч практикт төсвийн мэдээллийн ойлгомжтой байдал хангалтгүй хэвээр байна.
Олон улсын төсвийн түншлэл (International Budget Partnership)-ийн “Нээлттэй төсвийн судалгаа /Open Budget Survey/ 2023”-д Монгол Улс төсвийн ил тод байдлын индексээр 76 оноо авсан боловч иргэдэд зориулсан төсвийн танилцуулгын агуулга, хүртээмж, ойлгомжтой байдлын үзүүлэлт сул хэвээр байгааг тэмдэглэсэн.
Судалгаанд төсвийн мэдээлэл хэт мэргэжлийн хэллэгтэй, төсвийн тайлбар, дүрсжүүлэлт хангалтгүй, төсвийн өөрчлөлтийн шалтгаан ойлгомжгүй, иргэдэд зориулсан товч танилцуулга тогтмол бус, орон нутгийн төсвийн мэдээллийн чанар харилцан адилгүй гэж үнэлсэн байна.
Сангийн яамнаас жил бүр төсвийн төсөлтэй холбоотой танилцуулга гаргадаг боловч төсвийн урсгал зардлын нэгж өртөг, тоо хэмжээ, зорилтот бүлэг, үр дүнгийн мэдээлэл хангалттай нарийвчлалтай нийтлэгдэхгүй байгааг Үндэсний аудитын газрын тайланд дурдсан. Тухайлбал, Урсгал зардлын задаргаа ерөнхий түвшинд, хөрөнгө оруулалтын төслийн үр өгөөжийн мэдээлэл дутуу, төсөвт өртөг өөрчлөгдсөн шалтгаан тайлбарлагддаггүй, төслийн хэрэгжилтийн явцын мэдээлэл бүрэн бус байсан талаар аудитын байгууллага тэмдэглэсэн.
3.1.1.4. Олон нийтийн саналыг төсөвт бодитой тусгаж байгаа эсэх
Төсвийн тухай хуулийн 28¹ дүгээр зүйлд төсвийн төсөлтэй холбоотой олон нийтийн хэлэлцүүлэг зохион байгуулах зохицуулалт туссан боловч иргэдийн санал төсөвт бодитой тусаж байгаа эсэхэд эргэлзээтэй нөхцөл байдал хэвээр байна.
Олон улсын төсвийн түншлэл байгууллагын “Нээлттэй төсвийн судалгаа 2023”-аар Монгол Улсын олон нийтийн оролцооны үзүүлэлт 17/100 оноо авч “сул” түвшинд үнэлэгдсэн. Судалгаанд иргэд санал өгөх механизм хязгаарлагдмал, саналын шийдвэрлэлтийн талаарх эргэх холбоо сул, төсөвт ямар санал туссан нь тодорхой бус, хэлэлцүүлгийн хугацаа богино, орон нутгийн оролцоо жигд бус байгааг дурдсан.
Сангийн яам төсвийн хэлэлцүүлгийн үеэр цахим санал авах ажиллагаа зохион байгуулдаг боловч хэдэн санал ирсэн, тэдгээрээс хэд нь төсөвт туссан талаарх нэгдсэн тайлан тогтмол нийтлэгддэггүй байна.
Энэ нь олон нийтийн оролцоо хэлбэрийн төдий хэрэгжиж, бодит шийдвэр гаргалтад нөлөөлөх түвшин хангалтгүй байгааг харуулж байна.
3.1.1.5. Урсгал зардлын мэдээлэл бодитой, нарийвчилсан байдлаар нийтлэгдэж байгаа эсэх
Сүүлийн жилүүдэд улсын төсвийн урсгал зардал тогтвортой өссөн бөгөөд нэгдсэн төсвийн нийт зарлагын дийлэнх хувийг эзлэх болсон.
Сангийн яамны төсвийн баримт бичгүүдээс үзэхэд 2023 онд урсгал зардал нийт зарлагын 70 орчим хувь, 2024 онд 72 орчим хувь, 2025 оны төсөвт 70 гаруй хувийг тус тус эзэлсэн байна. Гэвч урсгал зардлын мэдээлэл нь нэгж өртөг, тоо хэмжээ, зорилтот бүлэг, үр дүнгийн үзүүлэлт, үйлчилгээний чанарын мэдээлэл зэрэг нарийвчилсан түвшинд нийтлэгдэхгүй байгаа талаар Үндэсний Аудитын газар тэмдэглэсэн.
Тухайлбал, төрийн байгууллагуудын бараа үйлчилгээний зардал, зөвлөх үйлчилгээ, дотоод томилолт, хангамжийн зардлын үр ашиг, үндэслэл тодорхойгүй хэвээр байгааг аудитын байгууллага анхааруулсан. Энэ нь төсвийн үр ашиг, хэмнэлтийн хяналтыг олон нийт хэрэгжүүлэх боломжийг хязгаарлаж байна.
3.1.1.6. Хуулийн хэрэгжилтэд тавих хяналт, хариуцлагын тогтолцоо үр нөлөөтэй байгаа эсэх
Төсвийн тухай хуулийн 70.2 дахь хэсэгт төсвийн хэлэлцүүлэг, ил тод байдлын шаардлага зөрчсөн албан тушаалтанд хариуцлага тооцох зохицуулалт бий боловч практикт хэрэгжилт сул байна.
Үндэсний аудитын газар болон олон улсын судалгаануудад төсвийн ил тод байдлын шаардлага биелүүлээгүйтэй холбоотой сахилгын арга хэмжээний мэдээлэл хомс, төсвийн үнэлгээ, эрэмбэлэлтийн шаардлага зөрчсөн тохиолдолд бодит хариуцлага тооцсон жишээ нийтэд ил тод биш, аудитын дүгнэлтийн мөрөөр хэрэгжилтийн хяналт сул, төсвийн ил тод байдлын зөрчил давтагдсан хэвээр байгааг тэмдэглэсэн. Энэ нь Төсвийн тухай хуулийн хяналт, хариуцлагын зохицуулалт бодит хэрэгжилтийн түвшинд хангалттай нөлөө үзүүлэхгүй байгааг илэрхийлж байна.
Иймд төсвийн хөрөнгө оруулалтын үнэлгээ, эрэмбэлэлтийн мэдээллийг нээлттэй болгох, олон нийтийн саналын шийдвэрлэлтийг тайлагнах, урсгал зардлын мэдээллийг нарийвчлан нийтлэх, зөрчил гаргасан тохиолдолд хариуцлагын хэрэгжилтийг ил тод тайлагнах эрх зүйн болон институцийн механизмыг боловсронгуй болгох шаардлагатай гэж үзэв.
ТАВ. ҮНЭЛГЭЭНИЙ ДҮГНЭЛТ, ЗӨВЛӨМЖ
Төсвийн тухай хуулийн 27.1.8, 27¹.3, 28.11, 28¹.2.5, 32.2.6, 70.2 дахь зохицуулалтын хэрэгжилтийн үр дагаварт хийсэн үнэлгээгээр улсын төсвийн хөрөнгө оруулалтын төлөвлөлт, төсөв боловсруулах үйл ажиллагаанд тодорхой ахиц гарсан боловч хуулийн зорилго бүрэн хэрэгжээгүй, бодит хэрэгжилт нь хуульд заасан шаардлагад хүрээгүй байна гэж дүгнэв.
Үнэлгээний хүрээнд “зорилгод хүрсэн түвшин”, “бодит байдалд нийцэж байгаа байдал” гэсэн шалгуур үзүүлэлтийг ашиглан Үндэсний аудитын газар, Сангийн яам, Монгол Улсын 2023-2025 оны төсвийн баримт бичиг, “Ил тод төсвийн судалгаа” (Open Budget Survey), Улсын Их Хурлын Байнгын хорооны хэлэлцүүлгийн материал, төсвийн гүйцэтгэлийн тайлан, хөрөнгө оруулалтын аудитын дүгнэлт зэрэг баримтад тулгуурлан үнэлгээ хийв.
Үнэлгээгээр дараах нөхцөл байдал тогтоогдож байна. Үүнд:
Нэгдүгээрт, улсын төсвийн хөрөнгө оруулалтын төсөл, арга хэмжээг сонгон шалгаруулах, эрэмбэлэх, үнэлэх тогтолцоо хуульд тусгагдсан боловч практикт бүрэн хэрэгжихгүй байна. Үндэсний аудитын газрын 2023, 2024 оны аудитын тайлангаар улсын төсөвт туссан олон төсөл урьдчилсан үнэлгээ, техник, эдийн засгийн үндэслэл, зураг төсвийн бэлэн байдлын шаардлагыг хангаагүй байхад санхүүжилт олгосон зөрчил нийтлэг илэрсэн. Тухайлбал, 2024 оны улсын төсвийн хөрөнгө оруулалтын аудитад хамрагдсан төслүүдийн дийлэнх хэсэгт төслийн сонгон шалгаруулалтын үндэслэл, эрэмбэлэлт, үр ашгийн тооцоо хангалтгүй байсан талаар дурдсан байна.
Хоёрдугаарт, улсын хөгжлийн бодлого, төлөвлөлтийн баримт бичигтэй төсвийн хөрөнгө оруулалтын уялдаа хангалтгүй хэвээр байна. Хөгжлийн бодлого, төлөвлөлтийн тухай хууль болон Төсвийн тухай хуульд улсын хөгжлийн жилийн төлөвлөгөөнд үндэслэн төсөв боловсруулах зохицуулалт тусгагдсан боловч аудитын дүгнэлтээр зарим төсөл хөгжлийн бодлогын баримт бичигт тусгагдаагүй, эрэмбэ өөрчлөгдсөн, улс төрийн шинжтэйгээр төсөвт нэмэгдсэн нөхцөл байдал тогтоогдсон. Энэ нь төсвийн хөрөнгө оруулалтыг бодлогын зорилттой уялдуулах тогтолцоо хангалттай хэрэгжихгүй байгааг харуулж байна.
Гуравдугаарт, төсвийн хөрөнгө оруулалтын төсөл, арга хэмжээний хэрэгжилтийн хугацаа сунжрах, төсөвт өртөг нэмэгдэх асуудал тогтмол давтагдаж байна. Үндэсний аудитын газрын сүүлийн жилүүдийн тайланд олон жил дамжин хэрэгжиж буй төсөл, арга хэмжээ өндөр хэвээр байгааг дурдсан бөгөөд зураг төслийн өөрчлөлт, газар чөлөөлөлт, дутуу төлөвлөлт, инфляц зэрэг шалтгаанаар төсөвт өртөг өссөн, ашиглалтад орох хугацаа хойшилсон зөрчил нийтлэг илэрсэн байна. Энэ нь төсөл сонгон шалгаруулалт, урьдчилсан үнэлгээ, эрсдэлийн тооцоолол хангалтгүй байгаатай холбоотой гэж үзэх үндэслэлтэй байна.
Дөрөвдүгээрт, төсвийн ил тод байдал, олон нийтийн оролцоог хангах эрх зүйн зохицуулалт хэрэгжиж байгаа боловч үр нөлөө хангалтгүй байна. “Ил тод төсвийн судалгаа” олон улсын үнэлгээгээр Монгол Улсын төсвийн ил тод байдлын үзүүлэлт дунджаас дээгүүр боловч олон нийтийн оролцооны үзүүлэлт сул хэвээр байна. Судалгаанд иргэд төсвийн төсөлд санал өгөх бодит боломж хязгаарлагдмал, төсвийн танилцуулга ойлгоход хүндрэлтэй, ирүүлсэн саналын шийдвэрлэлтийн талаарх эргэх холбоо сул гэж дүгнэсэн. Сангийн яамнаас жил бүр төсвийн хэлэлцүүлэг зохион байгуулж байгаа боловч оролцогчдын статистик, саналын шийдвэрлэлт, төсөвт туссан байдлын талаарх нэгдсэн тайлан тогтмол нийтлэгддэггүй байна.
Тавдугаарт, төсвийн мэдээллийн агуулга, дэлгэрэнгүй байдал хангалтгүй байна. Одоогийн мөрдөж буй зохицуулалтаар хөрөнгө оруулалтын жагсаалтыг нэр төрөл, санхүүжилтийн эх үүсвэрээр тусгаж байгаа боловч төслийн код, байршил, үр нөлөө, үнэлгээний оноо, эрэмбэ, төсөвт өртгийн өөрчлөлтийн үндэслэл зэрэг мэдээлэл нээлттэй биш байна. Урсгал зардлын мэдээлэл мөн нэгтгэсэн дүнгээр нийтлэгдэж байгаа бөгөөд нэгж өртөг, тоо хэмжээ, зорилтот бүлэг, үр дүнгийн уялдаа хангалтгүй байгаа талаар аудитын байгууллага дүгнэсэн.
Зургаадугаарт, хуулийн хэрэгжилтэд тавих хяналт, хариуцлагын тогтолцоо сул байна. Төсвийн тухай хуулийн 70.2 дахь хэсэгт хариуцлагын зохицуулалт тусгагдсан боловч төсвийн хэлэлцүүлэг зохион байгуулаагүй, мэдээлэл ил тод байршуулаагүй, эрэмбэлэлтгүйгээр төсөл төсөвт тусгасан зэрэгтэй холбоотой сахилгын болон албаны хариуцлага бодитой тооцсон талаарх ил тод мэдээлэл хангалтгүй байна. Энэ нь хуулийн хэрэгжилтийг хангах институцийн хяналт үр нөлөө багатай байгааг харуулж байна.
Иймд дээрх үнэлгээний үр дүнгээс үзэхэд Төсвийн тухай хуулийн холбогдох зохицуулалтыг илүү тодорхой, хэмжигдэхүйц, ил тод, хариуцлагатай болгох замаар төсвийн хөрөнгө оруулалтын үр ашиг, төсвийн сахилга бат, иргэдийн оролцоо, төсвийн мэдээллийн нээлттэй байдлыг нэмэгдүүлэх эрх зүйн шаардлага бодитоор үүссэн байна.
ЗУРГАА. ҮНЭЛГЭЭНИЙ ҮР ДҮНД ҮНДЭСЛЭСЭН САНАЛ, ЗӨВЛӨМЖ
Төсвийн тухай хуулийн 27.1.8, 27¹.3, 28.11, 28¹.2.5, 32.2.6, 70.2 дахь зохицуулалтын хэрэгжилтийн үр дагаварт хийсэн үнэлгээгээр улсын төсвийн хөрөнгө оруулалтын төлөвлөлт, төсөв боловсруулах үйл ажиллагаанд тодорхой ахиц гарсан боловч хуулийн зорилго бүрэн хэрэгжээгүй, бодит хэрэгжилт нь хуульд заасан шаардлагад хүрээгүй байна гэж дүгнэв.
Үнэлгээний хүрээнд “зорилгод хүрсэн түвшин”, “бодит байдалд нийцэж байгаа байдал” гэсэн шалгуур үзүүлэлтийг ашиглан Үндэсний аудитын газар, Сангийн яам, Монгол Улсын 2023-2025 оны төсвийн баримт бичиг, “Ил тод төсвийн судалгаа” (Open Budget Survey), Улсын Их Хурлын Байнгын хорооны хэлэлцүүлгийн материал, төсвийн гүйцэтгэлийн тайлан, хөрөнгө оруулалтын аудитын дүгнэлт зэрэг баримтад тулгуурлан үнэлгээ хийв.
Үнэлгээгээр дараах нөхцөл байдал тогтоогдсон байна. Үүнд:
Нэгдүгээрт, улсын төсвийн хөрөнгө оруулалтын төсөл, арга хэмжээг сонгон шалгаруулах, эрэмбэлэх, үнэлэх тогтолцоо хуульд тусгагдсан боловч практикт бүрэн хэрэгжихгүй байна. Үндэсний аудитын газрын 2023, 2024 оны аудитын тайлангаар улсын төсөвт туссан олон төсөл урьдчилсан үнэлгээ, техник, эдийн засгийн үндэслэл, зураг төсвийн бэлэн байдлын шаардлагыг хангаагүй байхад санхүүжилт олгосон зөрчил нийтлэг илэрсэн. Тухайлбал, 2024 оны улсын төсвийн хөрөнгө оруулалтын аудитад хамрагдсан төслүүдийн дийлэнх хэсэгт төслийн сонгон шалгаруулалтын үндэслэл, эрэмбэлэлт, үр ашгийн тооцоо хангалтгүй байсан талаар дурдсан байна.
Хоёрдугаарт, улсын хөгжлийн бодлого, төлөвлөлтийн баримт бичигтэй төсвийн хөрөнгө оруулалтын уялдаа хангалтгүй хэвээр байна. Хөгжлийн бодлого, төлөвлөлтийн тухай хууль болон Төсвийн тухай хуульд улсын хөгжлийн жилийн төлөвлөгөөнд үндэслэн төсөв боловсруулах зохицуулалт тусгагдсан боловч аудитын дүгнэлтээр зарим төсөл хөгжлийн бодлогын баримт бичигт тусгагдаагүй, эрэмбэ өөрчлөгдсөн, улс төрийн шинжтэйгээр төсөвт нэмэгдсэн нөхцөл байдал тогтоогдсон. Энэ нь төсвийн хөрөнгө оруулалтыг бодлогын зорилттой уялдуулах тогтолцоо хангалттай хэрэгжихгүй байгааг харуулж байна.
Гуравдугаарт, төсвийн хөрөнгө оруулалтын төсөл, арга хэмжээний хэрэгжилтийн хугацаа сунжрах, төсөвт өртөг нэмэгдэх асуудал тогтмол давтагдаж байна. Үндэсний аудитын газрын сүүлийн жилүүдийн тайланд олон жил дамжин хэрэгжиж буй төсөл, арга хэмжээ өндөр хэвээр байгааг дурдсан бөгөөд зураг төслийн өөрчлөлт, газар чөлөөлөлт, дутуу төлөвлөлт, инфляц зэрэг шалтгаанаар төсөвт өртөг өссөн, ашиглалтад орох хугацаа хойшилсон зөрчил нийтлэг илэрсэн байна. Энэ нь төсөл сонгон шалгаруулалт, урьдчилсан үнэлгээ, эрсдэлийн тооцоолол хангалтгүй байгаатай холбоотой гэж үзэх үндэслэлтэй байна.
Дөрөвдүгээрт, төсвийн ил тод байдал, олон нийтийн оролцоог хангах эрх зүйн зохицуулалт хэрэгжиж байгаа боловч үр нөлөө хангалтгүй байна. “Ил тод төсвийн судалгаа” олон улсын үнэлгээгээр Монгол Улсын төсвийн ил тод байдлын үзүүлэлт дунджаас дээгүүр боловч олон нийтийн оролцооны үзүүлэлт сул хэвээр байна. Судалгаанд иргэд төсвийн төсөлд санал өгөх бодит боломж хязгаарлагдмал, төсвийн танилцуулга ойлгоход хүндрэлтэй, ирүүлсэн саналын шийдвэрлэлтийн талаарх эргэх холбоо сул гэж дүгнэсэн. Сангийн яамнаас жил бүр төсвийн хэлэлцүүлэг зохион байгуулж байгаа боловч оролцогчдын статистик, саналын шийдвэрлэлт, төсөвт туссан байдлын талаарх нэгдсэн тайлан тогтмол нийтлэгддэггүй байна.
Тавдугаарт, төсвийн мэдээллийн агуулга, дэлгэрэнгүй байдал хангалтгүй байна. Одоогийн мөрдөж буй зохицуулалтаар хөрөнгө оруулалтын жагсаалтыг нэр төрөл, санхүүжилтийн эх үүсвэрээр тусгаж байгаа боловч төслийн код, байршил, үр нөлөө, үнэлгээний оноо, эрэмбэ, төсөвт өртгийн өөрчлөлтийн үндэслэл зэрэг мэдээлэл нээлттэй биш байна. Урсгал зардлын мэдээлэл мөн нэгтгэсэн дүнгээр нийтлэгдэж байгаа бөгөөд нэгж өртөг, тоо хэмжээ, зорилтот бүлэг, үр дүнгийн уялдаа хангалтгүй байгаа талаар аудитын байгууллага дүгнэсэн.
Зургаадугаарт, хуулийн хэрэгжилтэд тавих хяналт, хариуцлагын тогтолцоо сул байна. Төсвийн тухай хуулийн 70.2 дахь хэсэгт хариуцлагын зохицуулалт тусгагдсан боловч төсвийн хэлэлцүүлэг зохион байгуулаагүй, мэдээлэл ил тод байршуулаагүй, эрэмбэлэлтгүйгээр төсөл төсөвт тусгасан зэрэгтэй холбоотой сахилгын болон албаны хариуцлага бодитой тооцсон талаарх ил тод мэдээлэл хангалтгүй байна. Энэ нь хуулийн хэрэгжилтийг хангах институцийн хяналт үр нөлөө багатай байгааг харуулж байна.
Иймд дээрх үнэлгээний үр дүнгээс үзэхэд Төсвийн тухай хуулийн холбогдох зохицуулалтыг илүү тодорхой, хэмжигдэхүйц, ил тод, хариуцлагатай болгох замаар төсвийн хөрөнгө оруулалтын үр ашиг, төсвийн сахилга бат, иргэдийн оролцоо, төсвийн мэдээллийн нээлттэй байдлыг нэмэгдүүлэх эрх зүйн шаардлага бодитоор үүссэн байна.
Дээрх асуудлууд нь Төсвийн тухай хуульд туссан суурь зарчим, зохицуулалтыг бүхэлд нь хүчингүй болгох, эсхүл хуулийг бүхэлд нь шинэчлэн найруулах шаардлага үүсгэсэн гэж үзэхээргүй боловч хуулийн хэрэгжилтийг хангахуйц тодорхой, хэмжигдэхүйц, ил тод, хариуцлагатай зохицуулалтыг нарийвчлан тусгах хэрэгцээ шаардлага үүссэнийг харуулж байна.
Иймд үнэлгээний үр дүнд үндэслэн дараах эрх зүйн шийдлүүдийг харьцуулан судлав. Үүнд:
· Анхдагч хуулийн төсөл боловсруулах;
· Хуулийн төслийн шинэчилсэн найруулгын төсөл боловсруулах;
· Хуульд нэмэлт, өөрчлөлт оруулах хуулийн төсөл боловсруулах;
· Хуулийн төслийн хэмжээнд санал боловсруулахгүй байх.
Нэгдүгээрт, анхдагч хууль боловсруулах шаардлагагүй гэж үзэв. Учир нь төсвийн төлөвлөлт, хөрөнгө оруулалтын удирдлага, төсвийн ил тод байдал, олон нийтийн оролцоо, хариуцлагын тогтолцооны үндсэн зохицуулалт Төсвийн тухай хуульд нэгэнт тусгагдсан бөгөөд эрх зүйн зохицуулалтын суурь бүтэц бүрдсэн байна.
Хоёрдугаарт, Төсвийн тухай хуулийг бүхэлд нь шинэчлэн найруулах шаардлага одоогийн байдлаар үүсээгүй гэж дүгнэв. Учир нь Хууль тогтоомжийн тухай хуулийн 25 дугаар зүйлийн 25.1-д заасан нөхцөл бүрдээгүй байна. Төсвийн тухай хуулийн үндсэн бүтэц, төсвийн харилцааг зохицуулж буй тогтолцоо хэвээр хадгалагдаж байгаа бөгөөд хэрэгжилтийн хүндрэл нь гол төлөв шалгуур үзүүлэлт тодорхой бус
· эрэмбэлэлт, үнэлгээний мэдээлэл ил тод биш;
· олон нийтийн оролцооны механизм сул;
· хариуцлагын зохицуулалт тодорхой бус;
· мэдээллийн дэлгэрэнгүй байдал хангалтгүй байгаатай холбоотой байна.
Гуравдугаарт, Хуульд нэмэлт, өөрчлөлт оруулах хэлбэр нь хамгийн оновчтой эрх зүйн шийдэл гэж үзэв. Учир нь энэхүү үнэлгээний хүрээнд дурдагдсан асуудлуудыг Төсвийн тухай хуулийн тодорхой зүйл, заалтуудад нэмэлт, өөрчлөлт оруулж болох бөгөөд Хууль тогтоомжийн тухай хуульд нийцэж байгаа болно.
Дөрөвдүгээрт, Аудит, судалгаа, олон улсын үнэлгээ, төсвийн хэрэгжилтийн бодит нөхцөл байдлаас үзэхэд Төсвийн тухай хуулийн төслийн зохицуулалт нь төсвийн сахилга бат, хөрөнгө оруулалтын үр ашиг, олон нийтийн оролцоо, төсвийн ил тод байдлыг хангалттай түвшинд бий болгож чадахгүй байгаа тул Хуулийн төслийн хэмжээнд шийдлийг боловсруулах шаардлагатай.
Иймд хууль тогтоомжийн хэрэгжилтийн үр дагаварт хийсэн үнэлгээний дүнд үндэслэн Төсвийн тухай хуульд нэмэлт, өөрчлөлт оруулах тухай хуулийн төсөл боловсруулах нь эрх зүйн зохицуулалтыг боловсронгуй болгох, төсвийн төлөвлөлтийн чанар, үр ашиг, ил тод байдал, хариуцлагын тогтолцоог сайжруулахад чиглэсэн оновчтой бөгөөд үр нөлөөтэй эрх зүйн шийдэл мөн гэж дүгнэв.
6.1.  Нэмэлт, өөрчлөлт оруулах шаардлагатай зохицуулалт
Үнэлгээний дүнд үндэслэн дараах чиглэлээр нэмэлт, өөрчлөлт оруулах шаардлагатай гэж үзэв. Үүнд:
· Хөрөнгө оруулалтын төсөл, арга хэмжээг оноогоор үнэлэх, эрэмбэлэх, шалгуур үзүүлэлтээр сонгон шалгаруулах, эрэмбэ, үнэлгээний мэдээллийг нийтэд нээлттэй болгох зэрэг зохицуулалтыг хуульд тодорхой тусгах, мөн урьдчилсан үнэлгээ, техник, эдийн засгийн үндэслэлгүй төслийг төсөвт тусгахыг хориглох
· Төсвийн төсөлд төслийн код, байршил, нийт өртөг, хэрэгжих хугацаа, эрэмбэ, үнэлгээний оноо, өөрчлөгдсөн шалтгаан, үр нөлөө, зэрэг мэдээллийг заавал тусгах;
· Урсгал зардлын нэгж өртөг, тоо хэмжээ, зориулалт, үр дүнгийн үзүүлэлт зэргийг төсвийн ерөнхийлөн захирагч бүрээр дэлгэрэнгүй мэдээлэх;
· Иргэдэд зориулсан төсвийн хялбаршуулсан танилцуулгыг олон улсын “Иргэдийн төсөв” аргачлалтай нийцүүлэн боловсруулах;
· Иргэдийн гаргасан саналын шийдвэрлэлтийг тайлагнах, эргэх холбооны тогтолцоог хуульчлах;
· Төсвийн ил тод байдал, хэлэлцүүлэг, эрэмбэлэлтийн шаардлагыг зөрчсөн албан тушаалтанд хариуцлага тооцох зохицуулалтыг илүү тодорхой болгох шаардлагатай байна.
Хүчингүй болгох шаардлагатай зохицуулалт:
Үнэлгээний хүрээнд хүчингүй болгох шаардлагатай зохицуулалт шууд тогтоогдоогүй болно.
